
Монгол Улсын Их Хурлын 2010 оны хаврын ээлжит чуулганы Нийгмийн бодлого, боловсрол, соёл, шинжлэх ухааны байнгын хорооны 7 дугаар сарын 7-ны өдөр (Лхагва гараг)-ийн хуралдаан 11 цаг 05 минутад Төрийн ордны “В” танхимд эхлэв.


Байнгын хорооны дарга, УИХ-ын гишүүн Д.Арвин ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 18 гишүүнээс 13 гишүүн ирж, 72.2 хувийн ирцтэй байв. Үүнд:


Чөлөөтэй: Ц.Баярсайхан, Ч.Улаан.


Тасалсан: Д.Оюунхорол, Д.Одбаяр, С.Эрдэнэ.


Нэг. Хүний хөгжил сангийн тухай хуульд өөрчлөлт оруулах тухай хуулийн төсөл (хэлэлцэх эсэх) 


Хэлэлцэж буй асуудалтай холбогдуулан Монгол Улсын сайд, Засгийн газрын Хэрэг эрхлэх газрын дарга Ч.Хүрэлбаатар, Сангийн яамны Хууль, эрх зүйн газрын орлогч дарга Ж.Булгантамир, УИХ-ын Тамгын газрын Эрх зүй, хууль тогтоомжийн хэлтсийн зөвлөх Л.Лхагвасүрэн, Нийгмийн бодлого, боловсрол, соёл, шинжлэх ухааны байнгын хорооны зөвлөх Ц.Батнасан, референт Р.Болормаа нарын бүрэлдэхүүнтэй ажлын хэсэг байлцав.


Тогтоолын төслийн талаархи төсөл санаачлагчийн илтгэлийг Засгийн газрын Хэрэг эрхлэх газрын дарга Ч.Хүрэлбаатар танилцуулав.


Төсөл санаачлагчийн илтгэлтэй холбогдуулан УИХ-ын гишүүн Э.Бат-Үүл, Л.Гүндалай, П.Алтангэрэл, Х.Бадамсүрэн, Д.Очирбат, З.Алтай нарын асуусан асуултад Засгийн газрын Хэрэг эрхлэх газрын дарга Ч.Хүрэлбаатар хариулж, тайлбар хийв.


УИХ-ын гишүүн Х.Бадамсүрэн, Д.Очирбат, З.Алтай, Э.Бат-Үүл, С.Бямбацогт, Д.Арвин нар санал хэлэв.


Д.Арвин: -Хуулийн төслийг УИХ-ын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.


Зөвшөөрсөн

10


Татгалзсан

  -


Бүгд


10


Гишүүдийн олонхийн саналаар дэмжигдлээ.


Байнгын хорооноос гарах санал, дүгнэлтийг УИХ-ын гишүүн П.Алтангэрэл УИХ-ын чуулганы нэгдсэн хуралдаанд танилцуулахаар тогтов.


Уг асуудлыг 12 цаг 05 минутад хэлэлцэж дуусав.


Хоёр. Хүүхдэд мөнгөн тэтгэмж олгох тухай хуулийн болон Мөнгөн тэтгэмжийн хэмжээ тогтоох тухай УИХ-ын тогтоолын төслүүд (хэлэлцэх эсэх)


Хэлэлцэж буй асуудалтай холбогдуулан УИХ-ын Тамгын газрын Эрх зүй, хууль тогтоомжийн хэлтсийн зөвлөх Л.Лхагвасүрэн, Нийгмийн бодлого, боловсрол, соёл, шинжлэх ухааны байнгын хорооны  зөвлөх Ц.Батнасан, референт Р.Болормаа нар байв.


Тогтоолын төслийн талаархи төсөл санаачлагчийн илтгэлийг УИХ-ын гишүүн Н.Батбаяр танилцуулав.


Төсөл санаачлагчийн илтгэлтэй холбогдуулан УИХ-ын гишүүдээс асуулт, санал гараагүй болно.


Д.Арвин: -Хүүхдэд мөнгөн тэтгэмж олгох тухай хуулийн болон Мөнгөн тэтгэмжийн хэмжээ тогтоох тухай УИХ-ын тогтоолын төслийг УИХ-ын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.

Зөвшөөрсөн

  7


Татгалзсан

  3


Бүгд


10


Гишүүдийн олонхийн саналаар дэмжигдлээ.


Байнгын хорооноос гарах санал, дүгнэлтийг УИХ-ын гишүүн С.Бямбацогт УИХ-ын чуулганы нэгдсэн хуралдаанд танилцуулахаар тогтов.


Хуралдаан 12 цаг 10 минутад өндөрлөв.


Тэмдэглэлтэй танилцсан:


НИЙГМИЙН БОДЛОГО, БОЛОВСРОЛ,


СОЁЛ, ШИНЖЛЭХ УХААНЫ БАЙНГЫН


ХОРООНЫ ДАРГА
 Д.АРВИН


Тэмдэглэл хөтөлсөн:


ХУРАЛДААНЫ ТЭМДЭГЛЭЛ


ХӨТЛӨГЧ Д.ЭНЭБИШ
УИХ-ЫН 2010 ОНЫ ХАВРЫН ЭЭЛЖИТ ЧУУЛГАНЫ НИЙГМИЙН

БОДЛОГО, БОЛОВСРОЛ, СОЁЛ, ШИНЖЛЭХ УХААНЫ БАЙНГЫН

ХОРООНЫ 7 ДУГААР САРЫН 7-НЫ ӨДРИЙН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ


Хуралдаан 11 цаг 05 минутад эхлэв.


Д.Арвин: -Нийгмийн бодлогын байнгын хорооны гишүүдээс ирвэл зохих 18 гишүүнээс ирсэн 10 байна. Ирцийн хувьд 55.5 хувьтай учраас Байнгын хорооны хурал нээснийг мэдэгдье.


Хэлэлцэх асуудлаа танилцуулъя. 


Нэгдүгээр асуудал. Хүний хөгжил сангийн тухай хуульд өөрчлөлт оруулах тухай хуулийн төсөл.

 Хоёр дахь асуудал. Хүүхдэд мөнгөн тэтгэмж олгох тухай хуулийн болон мөнгөн тэтгэмжийн хэмжээ тогтоох тухай УИХ-ын тогтоолын төслүүд хэлэлцэх эсэх. 

Гуравдугаар асуудал. Жендерийн эрх тэгш байдлыг хангах тухай хуулийн төсөл, Монгол Улсын Засгийн газрын тухай хуульд өөрчлөлт оруулах, Хөдөлмөрийн хуульд нэмэлт оруулах тухай, Төрийн албаны тухай хуульд нэмэлт, өөрчлөлт оруулах тухай. Хууль, УИХ-ын бусад шийдвэрийн төсөл боловсруулах, өргөн мэдүүлэх журмын тухай хуульд нэмэлт, өөрчлөлт оруулах тухай. Зар сурталчилгааны тухай хуульд нэмэлт, өөрчлөлт оруулах тухай, Монгол Улсын Хүний эрхийн үндэсний комиссын тухай хуульд нэмэлт оруулах тухай, Иргэний хуульд нэмэлт оруулах тухай, Төсвийн байгууллагын удирдлага, санхүүжилтийн хуульд нэмэлт оруулах тухай хуулийн төслүүд, Хууль хэрэгжүүлэх зарим арга хэмжээний тухай УИХ-ын тогтоолын төсөл анхны хэлэлцүүлэг.

Дөрөвдүгээр асуудал. УИХ-ын гишүүн Алтангэрэлээс Нийгмийн хамгаалал хөдөлмөрийн сайдад тавьсан 2010 оны 1 дүгээр сарын 19-ний өдрийн 13/05 тоот асуулт.

Тавд нь, УИХ-ын гишүүн Алтангэрэлээс Монгол Улсын Ерөнхий сайдад 2010 оны 4 дүгээр сарын 8-ны өдрийн 13/19 тоот асуултын хариу.

Зургаад нь. УИХ-ын гишүүн Бат-Үүл гишүүнээс Монгол Улсын Ерөнхий сайдад тавьсан 2009 оны 12 дугаар сарын 25-ны өдрийн тоот асуултын хариуг сонсох.

Долоод нь, УИХ-ын гишүүн Эрдэнээс Нийгмийн хамгаалал, хөдөлмөрийн сайдад тавьсан 2010 оны 6 дугаар сарын 14-ний өдрийн 13/32 тоот асуулгын хариуг сонсох.

Ийм асуудлууд байна. Хэлэлцэх асуудалтай холбогдуулаад өөр саналтай гишүүд байна уу? 

Д.Очирбат: -Жендерийнхээ асуудлыг хойшлуулъя. Ажлын хэсэг дээр. Жендерийнхээ тухай асуудлыг хойшлуулъя гэж бодож байна. Яагаад вэ гэвэл ажлын хэсэг дээр бас тодорхой санал маань тохиролцоо, саналын түвшинд нэгдээгүй байгаа учраас энэ удаагийн хуралдаанаас хойшлуулъя гэсэн саналыг гаргаж байна.

Д.Арвин: -Тэгвэл Ажлын хэсгийн ахлагч ийм санал өгч байна. Үүнтэй холбогдуулаад энэ саналыг яах вэ? Горимын санал хураая. Энийг дэмжиж байгаа гишүүд. 10-10. Асуудал дэмжигдлээ. 

Ингээд бусад хэлэлцэх асуудлаа батлах саналтай гишүүд гараа өргөнө үү. Дэмжсэн байна. Ингээд хуралдааныхаа дэс дарааллаар явъя. 

Эхний асуудал. 

Тогтоолд өөрчлөлт оруулах тухай УИХ-ын тогтоолын төсөл. Төсөл санаачлагчийн илтгэлийг Хэрэг эрхлэхийн сайд Хүрэлбаатар тавина. 

Ч.Хүрэлбаатар: -Байнгын хорооны дарга, Байнгын хорооны гишүүд ээ, 

Та бүгдийн энэ өглөөний амар амгаланг айлтгая.

Хүний хөгжил сангаас Монгол Улсын иргэнд 2010 онд хүртээх хишиг, хувийн хэмжээг тогтоох тухай УИХ-ын 2009 оны 12 дугаар сарын 30-ны өдрийн 99 дүгээр тогтоолын 2 дугаар зүйлийн 4 дэх заалтанд Монгол Улсын иргэнд хүртээх хишиг хувийг 2 хувааж олгох бөгөөд эхний ээлжинд 70 мянган төгрөгийг 2010 оны 2 дугаар сарын 1-ний өдрөөс эхлэн олгож, цаашид Монгол Улсын иргэнд хүртээх хишиг хувийн хувь хэмжээг нэмэгдүүлэх гэж заасны дагуу эхний мөнгө болох 70 мянган төгрөгийг олгосон болно.

Мөнгийг ийнхүү бөөнөөр нь нэг дор олгосон нь улсын эдийн засагт сөрөг нөлөө үзүүлж, инфляцийн түвшинг өсгөж, зарим бараа бүтээгдэхүүний үнийн хөөрөгдлийг бий болгох хандлагатай байна. Иймд инфляцийн түвшинг нэмэгдүүлэхгүй байх зорилгоор Хүний хөгжил сангаас олгох хишиг хувийн хэмжээг үе шаттай нэмэгдүүлэн, сар бүр олгох нь зүйтэй гэж үзсэн. Энэ асуудлыг Хүний хөгжил сангийн тухай хуулийн хүрээнд Хүний хөгжил сангаас Монгол Улсын иргэнд 2010 онд хүртээх хишиг хувийн хэмжээг тогтоох тухай УИХ-ын 2009 оны 12 дугаар сарын 30-ны өдрийн 99 дүгээр тогтоолд өөрчлөлт оруулах замаар шийдвэрлэх боломжтой тул уг тогтоолд өөрчлөлт оруулах асуудлыг хэлэлцээд холбогдох тогтоолыг УИХ-д өргөн мэдүүлсэн. 

Монгол Улсын 2011 оны төсвийн тухай хуулийн төслийг УИХ-д өргөн мэдүүлэх үеэр Хүний хөгжил сангаас Монгол Улсын иргэнд 2011 онд хүртээх хишиг хувийн хэмжээг тогтоох тухай УИХ-ын тогтоолын төслийг хамтад нь өргөн мэдүүлэх бөгөөд уг тогтоолын төсөлд иргэн бүрт сар тутам 20 мянган төгрөгөөс доошгүй мөнгийг олгох асуудлыг тусган зохицуулахаар төлөвлөж байгаа. 

Та бүгд энэ асуудлыг хэлэлцэн шийдвэрлэж өгөхийг хүсье.

Д.Арвин: -Баярлалаа. Төсөл санаачлагчдаас асуух асуулттай гишүүд байна уу? Бат-Үүл, Гүндалай, Алтангэрэл, Бадамсүрэн, Очирбат. За Бат-Үүл гишүүн.

Э.Бат-Үүл: -Би нөгөө зарчмын зөрүүтэй саналтай учраас асуух гээд байна л даа Хүрэлбаатар сайдаас. 

Юу асуух гэсэн юм бэ гэхээр Хүрэлбаатар сайд аа, ингэж болохгүй юу. Насанд хүрсэн хүмүүсийн сар бүр олгох мөнгийг ийм сонголттой бас байлгах зорилгоор. Жишээ нь хүмүүс 500 мянган төгрөг хүртэл авна шүү дээ тиймээ. Тэгэхдээ хүмүүс жишээ нь одоо нэг багийн малчид нийлээд бид нар одоо ингээд сүүний үйлдвэр авнаа гээд тэгж л дээ тиймээ. Одоо багчид нөхөрлөл байгуулдаг ч юм уу, хоршоод бид нар нөгөө 500 мянгаа сүүний үйлдвэрт хөрөнгө оруулах гэсэн юмаа, хувь нийлүүлээд. Тэгээд энийгээ нэгмөсөн бидэнд бөөнд нь өгчихөөсэй гэдэг ийм байдлыг урамшуулсан журманд өөрчлөлт оруулж болох болов уу? Өөрөөр хэлбэл насанд хүрсэн хүмүүсийн мөнгийг хөрөнгө оруулалт болгуулан дэмжлэг үзүүлсэн урамшуулсан ийм журманд юу хийж болох уу? Тэгээд яахав хүмүүс өөрсдөө сонгоно шүү дээ. 20 мянгаа сар бүр нь авнаа гэвэл авна. Зүгээр бид нар ингээд юу гэдэг юм багаараа нийлээд ч гэдэг юм уу, одоо голоороо нийлээд одоо нэг ийм үйлдвэр авнаа, хөрөнгө оруулалт болгоё бид нар. Эсвэл байгууллага, хамт олноороо нийлээд бид нар ийм жижиг, дунд үйлдвэр болгоё гэвэл Засгийн газар тэрийг нь дэмжиж, бөөнд нь мөнгийг нь өгье. 

Тэгэхдээ өгөхдөө мэдээж нөгөө хөрөнгө оруулж байгаа объектын төлбөр болгож өгнө шүү дээ, бэлэн бусаар өгнө. Бэлэн өгч болохгүй шүү дээ. Бэлэн өгчихвөл худлаа яриад аваад идэж уучихна шүү дээ бөөнд нь аваад. Тэгэхээр зэрэг одоо жишээ нь би тэр жижиг, дунд үйлдвэрийн яг хөрөнгө оруулах төсөл объектыг нь тэр рүү нь өмнөөс нь төлбөр хийгээд л, одоо өөрөөр хэлбэл тэдэнд жижиг, дунд үйлдвэрийн лизинг өгч байна гэсэн үг байхгүй юу. Хөрөнгө оруулалтын лизинг л өгч байна гэсэн үг л дээ. Энэ манай нэн ялангуяа Сэлэнгэ аймаг энийг их санаачлаад, орон нутаг нь санаачлаад тавиад байгаа юм. Энэ маш зөв санаачлага. Жишээ нь сайхан ийм мөхөөлдөсний орон нутагт хийхдээ мөхөөлдөсний үйлдвэр гэхэд л 2 сая төгрөг байна шүү дээ. Зүгээр урьдчилсан байдлаар ашгийг нь тооцоод, 500 мянган төгрөг оруулахад тэр 5 жилдээ 2.5 сая, 500 мянга нь 2.5 сая дахин төгрөг болж үржээд байгаа байхгүй юу жишээлбэл.

Тэгээд л ах дүү нар нийлээд л, ийм тоног төхөөрөмж, Жишээ нь хиамны цех байгуулъя, ингэвэл энийг нь дэмжээд Засгийн газар бөөнөөр нь тэгэхдээ бэлэн бус хэлбэрээр өгнө шүү дээ. Нөгөө бэлэн өгөх юм бол худлаа баахан нөхөрлөл, хоршоолол байгуулаад тиймээ мөнгө авах гээд наадуул чинь. Тэгээд нөгөө талаас бол одоо УИХ дээр яриад байгаа нэг бодлогыг дэмжиж байгаа юм л даа. УИХ дээр юу яриад байгаа вэ гэхээр Монгол мал хөтөлбөр их олон юман дээр, ер нь энэ хүмүүсийн хамтын хөдөлмөрийг, сайн дурын шүү дээ тэгэхдээ. Сайн дурын хамтын хөдөлмөрийг дэмжье л гэдэг бодлого тавиад байгаа л даа. Ингэж болох уу зүгээр заалтанд ийм заалт оруулж.

Д.Арвин: -Хүрэлбаатар сайд.

Ч.Хүрэлбаатар: -Бат-Үүл гишүүний асуултанд хариулъя. Бат-Үүл гишүүний хэлж байгаа санал бол үнэхээр чухал саналаа. Үүнийг яаж олгох вэ, ямар хэлбэрээр тараах вэ гэдэг нь Засгийн газраас журам баталж хэрэгжүүлж байгаа учраас хэрвээ тухайн орон нутагт оршиж байгаа, амьдарч байгаа иргэд саналаа гаргаад, гар хөлийн үсгээ зураад, ингээд ийм санал тавьбал дэмжихэд бэлэн байгаа. Яагаад вэ гэхээр энэ санал бол хүнд … ажлын байр бий болгодог, ямар нэгэн үйлдвэрлэл, үйлчилгээг бий болгож байгаа учраас энэ саналыг дэмжинэ. Хэрвээ тухайн орон нутагт амьдарч байгаа иргэд өөрсдөө яг энэ дунджаар оногдох 500 мянган төгрөгнөөсөө ийм ийм зүйлийг авнаа гэдэг саналаа тавиад ирэх юм бол үүнийг нь дэмжихэд бэлэн байна. Холбогдох Засгийн газрын тогтоолд, журамд өөрчлөлт оруулахад бас бэлэн гэдгийг бас хэлмээр байна. 

Д.Арвин: -Гүндалай гишүүн.

Л.Гүндалай: -Миний асуух гээд байгаа юм бол энэ мөнгийг нэг дор өгөхөөр инфляци хөөрөгдөөд, юмны үнэ нэмэгдээд байна гээд байгаа. Энэ одоо яг хэр зэрэг үндэслэлтэй юм бэ? Миний бодлоор бол хүмүүст мөнгө өглөө гээд юу гэдэг юм 70 мянган төгрөг өгчихлөө гээд ч юм уу, цалин хөлсийг нэмлээ гэхээр инфляци өсдөг ч юм уу, эсвэл ченжүүд, бусад хүмүүс барааныхаа үнийг нэмэх далим шалтаг болно гэж ерөөсөө бодохгүй байгаа байхгүй юу. Бид нар чинь чөлөөт эдийн засагтай ийм нийгэмд амьдарч байгаа шүү дээ. Өнөөдөр жишээлбэл юу гэдэг юм нэг баян хүнийг харангуутаа хүн юмаа зарах гэж байгаа хүн урд нь 10 төгрөг гэж ярьж байсан юмаа тэр Их Хурлын гишүүн баян юм гэнэ лээ, би одоо 20 гэчихье. Энэ бүр авах байх. Уг нь бол өөр хүмүүсийг орж ирэхээр би 11 гэдэг юм. Ингэж ярьж одоо юм ингэж хүмүүс ханддаггүй шүү дээ. Ярьж байгаа 11 төгрөг бол 11 төгрөгөөрөө л сууж байдаг шүү дээ. Нөгөө хүн нь бас тэнэгтээ баян болчихоогүй байх. Тэр хүн 20 гэхээр нь бас авчихдаггүй шүү дээ. 

Тийм гэнэн сэтгэлгээгээр бид нар хандаад л, иргэддээ уул нь олгох мөнгийгөө юу гэдэг юм үнэ хөөрөгдөж байгаа гэдгээр ингээд хувааж таслаад олгодог болж байна шүү дээ. Жишээлбэл одоо миний ойлгож байгаагаар хүүхдийн мөнгийг хувааж өгөхийг би бол зөв гэж боддог. Гэр бүлдээ, хүүхдэд нь очиж байгаа, сар болгон тэрийгээ хэрэглэж байх хэрэгтэй. Бизнесменүүд ямар нэгэн юм хийе, бүтээе гэж байгаа хүнд тэр мөнгө нь нэг дор олдвол бас ямар нэгэн байдлаар хэрэг болох байх. Бизнес эрхлэгчдэд ч юм уу, гэр бүлээрээ нийлээд одоо нэг юм хийх гээд байгаа хүмүүст одоо энэ Бат-Үүл гишүүний хэлснээр энэ мөнгөө нийлүүлж байгаад нэг жижигхэн гар үйлдвэрийн ч юм уу, эсвэл … машин пад пад юу байдаг юм ийм тоног төхөөрөмж юм авчихъя гэхээр нөгөөх нь ерөөсөө хүрдэггүй. 

Тэгээд л зээл авдаг. Энийгээ урьдчилж барьцаалаад маш өндөр хүүтэй зээл өгч байгаа шүү дээ. Сарын бараг 3, 4, 5, 6 хувьтай болчихлоо шүү дээ. Ломбард чинь. Ийм байдлаар одоо энийгээ яагаад өөрөөр ингэж хандаж болохгүй юм бэ. Хүүхдийн мөнгийгөө бол хүүхдэд өгч байгаа мөнгийг сар болгонд, иргэдэд өгөх мөнгөө бизнес эрхлэгчдэд ч юм уу одоо энэ манайхан бол бизнес эрхэлж байгаа, эрхлээгүй нь мэдэгдэхгүй шүү дээ. Малчин хүн бол одоо бизнес эрхэлж ажиллаж байгаа хүн гэж ойлгоно шүү дээ. Тэд нар чинь нэг мөсөн юмаа аваад ажлаа эхэлмээр байдаг, болохгүй байнаа, энийг одоо ийм шалтгаан тавьсныгаа та нар одоо хэр зөв гэж үзэж байгаа юм бэ? Инфляцийн түвшинг өсгөж, зарим бараа бүтээгдэхүүний үнийг хөөрөгдлийг бий болгосон гэж та танилцуулган дээр байна л даа. Тэгэхээр энэ үнэний хувьгүй байх аа, энэ ямар судалгаа шинжилгээний үндсэн дээр ингээд байгаа юм? 

Цаашдаа цалин хөлсийг нэмж болохгүй юм уу? Тэгэхээр л юм нь нэмэгдчихдэг, ийм хоосон нэмэгддэг. Цалин нэмж байна гээд үнээ нэмчихдэг, өрсөлдөөн хаана алга болчихов оо тэр чинь. Тэгвэл бид нар өрсөлдөөнгүй зах зээлд амьдарч байгаа юм уу? Бүгдээрээ зэрэг үнээ нэмчихдэг юм уу? Тэгвэл энэ үнээ ингэж ярьж тохирдог, хуулийн зохицуулалтгүй орчинд байгаа юм уу? Уг нь бол үнийг ярьж тохирч, нэмнэ гэсэн тийм ойлголт, чөлөөт зах зээл дээр бараг байдаггүй. Монопольтой нийгэмд л бас хориотой тэр чинь. Ийм байдаг байхад чинь одоо ийм өрөөсгөл зүйлээр ингэж хандаж байгааг би гайхаж байгаа, энд бас тайлбар авмаар байна. 

Хоёрдугаарт, энэ хүүхдийн мөнгийг өгнө гэдэг бол нэлээд олны дунд яригдаж, нэлээд шүүмжлэл, юу гэдэг юм олон талаасаа энийг бол ярьж, хянаад дуусчихсан. Монгол Улсад хүүхдийн мөнгийг өгөх нь тодорхой. Хүүхдийн мөнгийг өгч байгаа бол энэ нийгмийн баялгийн хуваарилалтын хамгийн шударга зүйл гэдгийг ард түмэн мэдсэн. Түүнийхээ дагуу ард түмэн энийг бүгдээрэнгээс нь шаардаж байгаа. Засгийн газраас ч шаардаж байгаа, Их Хурлын гишүүдээс ч шаардаж байгаа.

 Ер нь тэгээд л манай Ерөнхийлөгч, Их Хурлын дарга хаана л ард түмэнтэй уулзана босч ирээд асууж байгаа шүү дээ. Хүүхдийн мөнгөө хэзээ өгөх гээд байгаа юм, яах гээд байгаа юм бэ та нар. Өгөөч ээ, наадах чинь амьдралд хэрэг болж байсан, амь зогоож байсан гээд ярьдаг. Бид нар бүгдээрээ энийг ойлгож байгаа. Хүүхдэд мөнгө өгөхийг хэн ч эсэргүүцэж чадахгүй ээ гээд. Гэтэл яг хүүхдэд мөнгө өгөх асуудлыг ярингуут л бүх хүмүүст ингээд мөнгө өгнө гээд ингээд яваад өгдөг. Тэгсэн мөртлөө нөгөө талаас бэлэнчлэх сэтгэлгээг бид нар одоо өөгшүүлж байна гээд шүүмжлээд байдаг. Яг үнэн дээрээ хүүхдийн мөнгө бол бэлэнчлэх сэтгэлгээ биш, хүүхэд яаж бэлэнчлэх вэ. Энэ бол яг амьдралд хүрч байгаа мөнгө. Яг тэр насанд хүрсэн хүмүүст мөнгө өгч байгаа асуудал бол бэлэнчлэх сэтгэлгээ байхгүй юу. 

Тэгээд бид нар эргээд тэр бэлэнчлэх сэтгэлгээ рүүгээ давхиад орчихлоо. Засгийн газраа. Тэгэхээр үнэхээр тэр хэрэгтэй гээд байгаа тэр хүүхдийн мөнгөнд энэ мөнгөө нэмэгдүүлээд өгчих ийм гарцыг яаж хайж олоогүй юм бэ. Яг одоо хэдэн мөнгө  хэдэн төгрөг өгөх гээд байгаа юм. Энэ дээр чинь одоо ямар нэгэн тоо алга байна шүү дээ. 10 мянгыг сар болгон хүн болгонд өгөх гээд байгаа юм уу, 20 мянгыг хүн болгонд өгөх гээд байгаа юм уу. Эсвэл хүүхэд болгонд өгөх гээд байгаа юм уу? Энийгээ нэг тодорхой зааж бас олон түмэнд ойлгуулмаар байна. Миний ойлгосон хэмжээнд бол хүн болгонд 10 мянгыг өгөхөөр болжээ гэж ойлгоод байгаа. Хүн болгонд. Тэгэхээр тэнд чинь мэдээж хүүхдүүд орж байгаа. Хүн болгонд гэхээр хүмүүс бас ойлгодог байхгүй юу. Хүүхэд орох юм уу, насанд хүрэгсдийг хэлээд байгаа юм уу. Насанд хүрсэн хүнд юм уу, ер нь нийт бүх хүндээ юм уу? Энэ асуудлуудаа нэг цэгцэлж, гаргаж тоо баримттай нь хэлмээр байна.

Д.Арвин: -Хүрэлбаатар.

Ч.Хүрэлбаатар: -Гүндалай гишүүний эхний асуултанд хариулъя. Эдийн засагт байгаа мөнгөний хэмжээ нэмэгдэхээр инфляцид нөлөөлнө. Хүмүүсүүдийн гар дээр очиж байгаа мөнгөний хэмжээ нэмэгдэхээр энэ үнийн ханшид нөлөөлдөг. Үүнийг одоо бид нар эдийн засгийн онолоор ч бай, энэ онол дээр үндэслэгдээд амьдрал дээр гарсан зүйлүүдийг онолоор тайлбарлаад ингэчихсэн зүйл л дээ. Монголд юу болсон бэ гэхээр ний нуугүй хэлэхэд энэ дэлхийн эдийн засгийн санхүүгийн хямралын дараа хөдөө орон нутагт худалдан авах, мөн нийслэлд ард иргэдийн худалдан авах хэмжээ бол нэлээд буурчихсан байсан. Үүнийгээ дагаад аж ахуйн нэгжүүдийн бараа материал бэлтгэх, нөгөө барааны үлдэгдэл, нөөцүүд нь харьцангуй бага байсан л даа. Яг энэ 70 мянган төгрөгийн олголт хийгдээд эхлэх үед аймаг, орон нутагт бол нийслэлд энэ худалдааны төвүүдээр ямар өөрчлөлт гарсан бэ гэдгийг ерөнхийдөө ажиглалтын журмаар орон нутагт ажил үүрэг гүйцэтгэж байгаа хүмүүсүүдээс тодруулга авсан. 

Яг энэ мөнгө олгоод эхлэхэд бараа бүтээгдэхүүн худалдаалдаг дэлгүүрүүд, захууд үйл ажиллагаа нь маш идэвхжиж эхэлсэн. Тэгэхээр энэ дээр яах аргагүй үнийн өсөлт явагдсан. Бид нар үнэ зах зээл эрэлт нийлүүлэлтээрээ тогтоогддог. Үүн дээрээ нэмэгдээд энэ сүүлийн үед … барааны нөөц үлдэгдлийн хэмжээ энэ үнэнд ихээхэн хэмжээгээр нөлөөлдөг гэдэг нь харагдаж байгаа юм. Энэ бүх шалтгааны үүднээс бол бараа үйлчилгээний үнэ нэмэгдэх хандлага бол гарсан.  Үүнийг нь Үндэсний статистикийн газраас гаргаж байгаа тоо баримт бол харуулсан. Эхний 5 сарын байдлаар инфляци бол Монгол Улсад 13-14 хувьтай байгаа. Энэ бол цаанаа нэг зүйл хэлээд байгаа. Яагаад вэ гэвэл дэлхийн зах зээлийн үнэ ханшны байдал бол нэг их өсөх хандлагагүй байгаа одоохондоо. Дотоодын аж ахуйн нэгжүүдийн үйлдвэрлэл үйлчилгээ сэргэлтийн байдалтай яг энэ байж байгаа үед нь ийм үнийн өсөлт явагдаж байгааг бол үндсэндээ ард иргэдийн гар дээрх энэ олгогдсон энэ мөнгө бэлэн мөнгөтэй холбож тайлбарлахаас өөр аргагүй ээ. Нэн ялангуяа махны үнэтэй бид нар холбож тайлбарлахгүй бол өөр аргагүй байгаа юм. 

Тэгэхээр үүнийг бид нар бодитой үндэслэл, бодитой баримт байсаар байтал бид нар үгүй ээ, ийм бишээ гэж хэлэх тийм үндэслэл алга л даа. Зүгээр миний хувьд, би өөрөө эдийн засагч хүн. Тийм биш байгаасай гэж хүссэн ч гэлээ тодорхой тоон үзүүлэлт, эдийн засгийн үзүүлэлтүүд дээр үндэслэж бид нар тоо баримттай, нотолгоотой зүйлийг ярьдаг учраас Гүндалай гишүүний эхний асуултанд тэгж хариулмаар байна.

Тийм учраас ингээд бөөн олгохгүйгээр сар сар олгоод явбал илүү оновчтой юмаа гэж үзэж байгаа юм. Яагаад вэ гэвэл сар сар болгон олгоод эхлэхээр хүмүүсүүд яг өөрийнхөө тухайн сард хэрэгцээтэй бараандаа мөнгөө зарцуулахаар нөгөөхөө ашиглаж эхэлдэг юм билээ. Бөөн авангуутаа за нэг шил архи аваад уучихъя ч гэдэг юм уу, эсвэл ийм нэг юм аваад хэрэглэчихье гээд арай нөгөө нэг өдөр тутмынхаа хэрэгцээнээс арай жаахан хазайсан ийм зүйл рүү хэрэглэх хандлага бол ажиглагдсан. Тийм учраас бид нар хүссэн хүсээгүй үүнийгээ сар болгон олгоод явъя. Их, бага хэмжээндээ эхний ээлжинд чухал биш юм байнаа гэж үзэж байгаа юм. Ийм учраас 8 сарын 1-нээс сар болгон олгоё гэж байгаа юм.

Хоёрдугаарт, хүүхдийн мөнгөний тухай асуудал байгаа юм. Энэ дээр бол бид нар хүүхдүүдийг ялгаад бага орлоготой, эмзэг бүлгийн хүүхдүүдэд мөнгө өгье гэж үзэж бас оролдсон шүү дээ тиймээ. 2004, 2005 оны үед. Тэгээд энэ нь эргээд болохгүй болохоор бүгдэнд нь олгосон. Ер нь Монгол Улсад хүүхдийн мөнгийг олгохгүй байя гэсэн, хүүхдэд олгож байгаа мөнгөний хэмжээг бууруулъя гэсэн боддог улс төрч байхгүй дээ, улс төрийн хүчин ч байхгүй. Энэ бол аль 4, 5 жилийн өмнө улс төр хийгээд өнгөрчихсөн зүйл. Одоо бид нар энэ арга хэмжээнүүдийг хийхдээ яавал зөв байх вэ, яавал Монгол Улсынхаа эдийн засгийн амьдралыг сүйтгэчихгүй юмсан, эргээд сөрөг үр нөлөөнүүд үзүүлээд, эндээ эргээд эдийн засгаа ард иргэдийнхээ амьдралыг доошлуулчихгүй юмсан гэсэн ийм л үүднээс хандаж байгаа. Бүх хүн ийм үүднээс хандаж байгаа болов уу л гэж үзэж байгаа.

Ийм учраас энэ УИХ-ын тогтоолдоо бид нар хүн болгондоо олгоё, гэхдээ сар болгон олгоё. Одоогийн энэ Оюу толгой, Таван толгой болон бусад гэрээ хэлцлүүдийг хараад байхад юу ч гэсэн ирэх жилдээ хүн бүрт, тэр дотроо хүүхдийг оруулаад сар болгон 20-иос доошгүй мянган төгрөгийг олгочих ийм боломж бол бүрдэж байнаа л гэж үзсэн. Ийм үүднээс энэ тогтоолын төсөл дээр өөрчлөлт оруулж ирсэн гэдгийг хэлмээр байна.

Д.Арвин: -Алтангэрэл гишүүн.

П.Алтангэрэл: -Энэ Хүний хөгжил сангийн тухай хуультай холбоотой асуудал яригдаж байгаа учраас би Хүрэлбаатар даргаас ганц нэг зүйл тодруулж асууя гэж бодоод байгаа юм. Түрүүний тэр Бат-Үүл гишүүний хэлсэн энэ иргэдэд мөнгө тараах ажлыг нэг арай өөр хэлбэрээр хийхгүй бол болохгүй л болов уу гэж бодоод байгаа юм. Иргэн бүрт л 10, 10 мянган төгрөг сар бүхэн өгөөд байдаг, за яахав 70 мянгыг нь бөөндөө өгч байснаас тэр мөнгөний эрэлт нийлүүлэлт, инфляцитай холбоотойгоор бол ахиц дэвшил гарах л юм биз бодвол. Гарах байлгүй. Гэхдээ энэ сар бүр 10 мянган төгрөг өгье гэдгийг чинь анх хүүхдийн мөнгө өгч эхлэх үеэс л ярьсан шүү дээ. Үндэслэл нь яг энэ л байсан л даа. Одоо инфляцийг хөөрөгдөхгүй, сард жигд өрхүүд тэр орлогоо төлөвлөөд явах боломжтой болох гэх мэтчилэнгээр тооцож ингэж байсан. Гэхдээ одоо энэ мөнгийг тараахдаа, өгөхдөө тэгээд иргэн бүрт 10 мянган төгрөг, бас л энэ эдийн засагт нөлөөлнө, инфляцид нөлөөлж л таарна гарцаагүй. Эсвэл энэ нөлөөллийг нь бага байлгахын тулд хүүхэд бүртээ бол 10 мянган төгрөгөө өгье, хүүхдүүддээ бол 10 мянгыг нь өгье. 

Тэр насанд хүрсэн, хүүхдээс бусад хүмүүст өгөх гээд байгаа тэр 10 мянгыг бол ерөөсөө тэр өрхийн амьжиргааг дэмжих, өрх бүр өөрийгөө аваад явчихдаг тийм боломжийг бүрдүүлэхэд л чиглүүлбэл яасан юм бэ. Тэр журман дээр бол тийм болзол тавьж өгмөөр байгаа юм. Хүүхдэд бол 10, 10 мянгыг өгнө. Бусад хүмүүст бол яг тэр өрхийнхөө амьдралыг өөрсдөө аваад явах жижиг, дунд үйлдвэрлэл хөгжүүлэх, ногоо тарих, тэр мороженгийн цех гэдэг юм уу, сүүний жижиг цех, нарийн боовны жижиг цех, тухайн тэр орон нутагт хэрэгтэй байгаа өөрсдийгөө аваад явчих ямар жижиг дунд үйлдвэрлэл хийх боломжтой байна тэр рүү нь өгье. Ийм 2 хэсэгтэй баймаар байгаа юм. Тэгэхгүй бол 10 мянгыг өгнөө гээд ингээд тавьчих юм бол хүн бүхэн л 10 мянгаа аваад  нөгөө нэг ярьдаг шиг 70 мянгыг авахад бөөн архидалт болсон гэдэг шиг энэ 10 мянгыг аваад бас л нэг аар саархан юманд зарцуулаад л, бид нөгөө л хүмүүсийн амьдрал дээшлэхгүй байна, болохгүй байна, бүтэхгүй байна гэдгээ ингээд жилийн жилд ярьсаар л байх болно л доо.

Тэгэхээр зэрэг энэ дээр Засгийн газар дээр ер нь тэр өрхийн амьжиргааг дэмжье, тэр жижиг, дунд үйлдвэрлэлийг дэмжих чиглэл рүү бусад насанд хүрэх гэж байгаа хүмүүст өгөх мөнгийг нь олгоё гэдэг ийм чиглэлээр ер нь яригдсан барьсан юм байна уу, үгүй юу. Яригдаагүй бол энэ чиглэл рүү одоо хандуулах ер нь боломж юу байнаа гэж ингэж бодож байна. 

Хоёрдугаарт, энэ хууль хэрэгжиж байгаатай холбоотой би зүгээр нэг зүйлийг асуучихъя гэж бодож байна. Хуультай холбоотой асуудал яригдаж байгаа учраас. Энэ хөдөө гадаагуур яваад сонгогч хөдөлмөрчидтэй уулзаад, одоо ч гэсэн хүмүүстэй уулзахад нэг юмыг асуугаад байгаа юм. Одоо энэ конкурс болоод өнгөрлөө, элсэлтийн шалгалт болоод өнгөрлөө. Хүүхдүүд маань сургууль соёл юмаа авчихлаа. Одоо Хүний хөгжил сангаас бол тэр өгөх мөнгийг нь бол эрүүл мэнд, сургалтын төлбөр гээд 4, 5 зүйлд зарцуулна гээд заачихсан байж байгаа. Одоо энэ намраас эхлээд бид хүүхдүүдийнхээ сургалтын төлбөрийг энэ сангийнхаа мөнгөнөөс өгөөд явж болж байна уу, үгүй юу. Энэ дээр одоо тодорхой хариулт хэлээч гэж ингэж одоо хүсдэг юм. Тэгэхээр одоо би юу гэсэн хариу хэлэх вэ хүмүүст?

Гуравдугаарт, ер нь одоо энэ10 оны сүүлийн хагас жилд яг Хүний хөгжил санд яг хэдэн төгрөг цуглах төлөвлөгөөтэй байгаа юм. 11 онд хэдэн төгрөг төвлөрөх тийм прогнозтой байгаа юм. Тэгээд Хүний хөгжил сангийн тухай хуульд чинь бас өөрчлөлт оруулъя гээд байгаа шүү дээ. Тэр 4 зүйл дээр чинь нэмээд дэд бүтэцтэй мөнгө зарцуулъя тэр сангаасаа гээд. Тэгэхээр зэрэг энийг бас тооцоо хийж оруулж ирсэн байгаа шүү. Жишээлэх юм бол 11 онд Хүний хөгжил санд бол төдөн төгрөг цугларахаас төд нь эрүүл мэнддээ, тэр нь сургалтандаа, төд нь хувь хишиг болоод явчих юм, төдөн төгрөг үлдэх юм. Тэрийгээ одоо дэд бүтэц, барилга байгууламж, зам эрчим хүчиндээ зарцуулъя гэсэн тооцоо байгаа учраас хуулинд тийм өөрчлөлт оруулах санал орж ирж байгаа болов уу гэж ингэж бодож байгаа юм. Тэрэн дээр нь нэг урьдчилсан за одоо 10 оны сүүлийн хагас жилд ийм, 11 онд ийм хэмжээний мөнгө цугларна. Ингэж ингэж зарцуулах юм гэсэн ерөнхий одоо урьдчилсан тооцоо судалгаа юм юу байна. Ийм нэг 3 асуултанд хариулт өгөөч.

Д.Арвин: -Хүрэлбаатар сайд.

Ч.Хүрэлбаатар: -Алтангэрэл гишүүний асуултанд хариулахдаа бас нэг судалгааны талаар бас та бүгдэд хэлмээр байна. Энэ 2010 оны 4 сарын 15-наас 6 сарын 15-ны хооронд нийт Монгол Улсын 2.7 сая иргэнээс 2.4 сая иргэнийг нь  хамруулсан энэ Хүний хөгжил сангаас олгож байгаа хувь мөнгөө яг яаж ямар хэлбэрээр авахыг хүсч байгаа вэ гэсэн ийм асуулгыг асуусан. Манай энэ Баярсайхан даргатай агентлагийн зүгээс энийг зохион байгуулж хийсэн. Энэ судалгааны дүнг би хэрвээ хүсвэл та бүгдэд Байнгын хорооны гишүүдэд та бүгдэд тарааж өгье гэж бодож байгаа. Би ойролцоо тоонууд хэлье. Би яг заримыг нь сайн санахгүй байна. Баярсайхан даргаас эцэслээд нарийнийг нь аваад би хэлж өгч болж байна. Ингэхэд ийм байгаа. Нөгөө тэтгэврийн болон эрүүл мэндийн даатгалын шимтгэлийг төлөвлөхөд үүнийгээ зарцуулмаар байна гэж хэлж байгаа хүний тоо 700 орчим мянга байгаа. 

Эрүүл мэндийн боловсролд авъя гэж байгаа иргэд бол 440 орчим мянга байгаа. Боловсролын үйлчилгээнд авъя гэж байгаа иргэд 380 мянга орчим хүн байгаа. Орон сууцны зээл болгож авмаар байна үүнийгээ гэж хэлж байгаа хүний тоо бол 450 байх аа ийм мянган хүн байгаа. Бусад зээл, түүний дотор оюутны зээл болон малчдын авсан зээлийг одоо төлөхөд ашиглая гэж хэлж байгаа хүний тоо бол 800, 790 орчим мянга байгаа. Энэ бүгд дээр л үндэслээд бид нар нөгөө Хүний хөгжил сангийн зарцуулах хэсгийг нь өөрчлөхөө болиод, нөгөө стратегийн орд газруудтай урьдчилж ашиглах үед авах урьдчилгаа зээл мөнгийн зарим хэсгийг гэсэн заалтыг Хүний хөгжлийн сангийн тухай хуульд оруулахаар түрүүн Алтангэрэл гишүүний асуусан асуултанд хариулахад бол оруулахаар өргөсөн. Өчигдөр Төсвийн байнгын хороон дээр бас үүнийг хэлэлцээд дэмжсэн гэдгийг бас та бүгдэд хэлье.

Бэлэн мөнгөөр олгож байгаа мөнгийг бол түрүүн Бат-Үүл гишүүний асуултанд хариулахдаа хэлсэн. Үйлдвэрлэл үйлчилгээнд зарцуулах, цаана нь ажлын байр бий болгох, энэ чиглэлийг бол Засгийн газрын зүгээс одоо гаргачихсан байгаа журмыг бүрэн өөрчлөөд ашиглаад явахад бол бэлэн байна. Гагцхүү дээрээс үүнийг хүчээр хиймээргүй, хийхийг бид нар огтхон ч хүсэхгүй байна. Энд нэг хэсэг хүмүүсүүд ухаантай юм шиг ингээд дээрээс нь хийхээсээ илүүтэйгээр яг сая Алтангэрэл гишүүнийг орон нутагт явж байхдаа ард иргэдийн гаргаж ирж байгаа санал байвал дэмжиж байгаа. Өөрсдөө гар хөлийн үсгээ дэмжээд өгч байгаа тохиолдолд үүнийг дэмжихэд байна. Болж өгвөл одоо манай УИХ-ын гишүүд ч гэсэн та бүгд сумаар нь, багаар нь зохион байгуулах үйл ажиллагаанд бас оролцож өгвөл бас энэ байгалийн баялаг, газар доорхи энэ баялгийг үнэхээр ажлын байр бий болгодог, үйлдвэрлэл үйлчилгээг нэмэгдүүлэх ийм чиглэлд бас зарцуулахад хэрэглэгдэх болох учраас бас та бүгд энэ дээр дэмжиж өгөөрэй гэдгийг хэлмээр байна.

11 онд хичнээн хэмжээний мөнгө тавихаар төлөвлөж байгаа вэ гэхээрээ Төсвийн хүрээний мэдэгдлийг Засгийн газарт өргөн барихдаа сар болгон 20 мянгаас доошгүй гэдгээр хийсэн. Тэгэхээр чинь 640-өөд, 680-аад тэрбум төгрөг, 648 тэрбум төгрөгний санхүүжилт энд шаардлагатай байгаа юм. Бусад орон сууцны төлбөр гэх юм бол одоо энэ саяын ард иргэдийн авсан судалгаанаас аваад үзэх юм бол бараг нэлээд тийм их олон хүн хүсэлт тавьж байгаа юм чинь бас мэдээж орон сууцжуулах хөтөлбөрийгөө үүнтэй уяж өгөх ийм ажлыг хийнэ. Энд бол нэлээдгүй хэдэн тэрбум долларын асуудал тавигдана гэж үзэж байгаа. Яг нарийвчилсан судалгаануудыг бид нар дахин хийж өгье. Яг одоо бол ингээд төчнөөн тэрбум төдөн сая гээд яг нарийн тооцсон зүйл бол одоохондоо, хараахандаа алга байнаа гэдгийг хэлмээр байна. 500 мянга, 3-ны 1-ийг хүртэл. 

Д.Арвин: -Бадамсүрэн гишүүн.

Х.Бадамсүрэн: -Баярлалаа. Тэгэхээр бид бол ямар ч байсан хишиг хувь хүртээх асуудлыг хуульчлаад сантай болсон, бас бодитой алхам хийгдсэн л дээ. Тэрнээсээ тодорхой хэсгийг нь бэлнээр өгөөд эхэлсэн. Ингээд амьдрал баян болохоор бас үнэхээр Засгийн газраас энэ асуудлыг мэдрээд оруулж ирж байгаа нь бол зүйтэй. Тэгээд энд бол хөдөө орон нутгаар явахад, иргэд сонгогчид ирж уулзаж байна. Зарим салбарын хүмүүсүүд уулзаж байна. Түрүүн одоо бас гишүүд хэллээ. Энэ дээр бол ямар асуудал сөхөгдөж байна вэ гэвэл ерөөсөө л яавал одоо зөв байх вэ, ямар хэлбэрээр байвал иргэн бүрт өгөөжтэй байх вэ, айл өрхийн амьдрал ахуйг дэмжсэн байх вэ гэдэг л тэр тухайн айл өрхдөө үлдэцтэй байх вэ гэдгийг л эргэж бас бодох зайлшгүй амьдралын шаардлага гарч байна л даа. 

Тэгэхээр энд бол ерөөсөө л бид тухайн иргэн өөрийнхөө амьдрал ахуйг, тэр өрх гэрээ аваад явахад ямар шаардлага байна вэ гэдгээр нь одоо нэлээн тийм уян хатан байдлаар олгох энэ л асуудлыг нээлттэй болгох л шаардлага байх шиг байна. Тэгээд тэр талаас нь бид бас нэлээн дэлгэрэнгүй авч үзээд, нэмэлт, өөрчлөлт оруулчихвал яасан юм бэ гэсэн ийм бодол байна. Түрүүн бас гишүүд хэллээ. Тухайлбал ямар асуудал яригдаад байна вэ гэхээр тодорхой нөхөрлөл байгуулаад, хэд хэдэн айл өрх нийлээд, энэ санхүүжилтээ, мөнгөө одоо хүч хамсгаад, ингээд нэг жижиг үйлдвэр байгуулчих юм гэсэн нэгдүгээрт тийм асуудал тавьж байна.

Хоёрдугаарт нь одоо энэ айл өрх ч юм уу, ах дүү садангаараа нийлээд орон сууцны худалдаж авах тэр зээлийн асуудлыг шийдчих юмсан гэж аймаг, сумын төвийнхөн бол ярьж байна. Улаанбаатар ч гэсэн ярьж байна. 

Гуравдугаарт нь бол ялангуяа хөдөөгийн хүмүүсүүдэд дарамт болж байгаа юм бол энэ банкны зээл, түүний хүү байна л даа. Тэгэхээр тэр баталгаа нь болж байсан, тэр эх үүсвэр нь болж байсан хэдэн малаа 50 хүртэл хорогдуулчихсан, зарим нь хотоо харлуулчихсан энэ хүмүүсүүд бол бас тийм юм ярьж байна. Банкны зээлийг хаах, одоо хүүгий нь ядаад төлбөрийг нь хийж өгөх гээд энэ асуудал. 

Дөрөвдүгээрт нь бол, оюутны төлбөрийн асуудал. Ийм л чиглэлийн юмнууд яригдаж байна. 

Тэгээд энэ бүх юмыг нь нээлттэй болгоод, тэгээд Засгийн газар Хүрэлбаатар сайд хэллээ. Засгийн газар бол тодорхой журам гаргана. Тэгэхдээ бид бол тэндээ бас ерөөсөө л иргэн хүн, айл өрх хүсээд ирснийг нь одоо бид зөвшөөрнө гэвэл, зөвшөөрөх шаардлагатай. Гэхдээ бол бас зохицуулалтанд ороход хэцүү л дээ. Тэгэхээрээ бол тухайн орон нутгийн, аймгаараа ч юу юм бол. Ядаад одоо ер нь сумдаар нь бас тийм зохион байгуулалтанд оруулаад, тэр сумын хурал, сумын Засаг дарга оролцоод, мэдээж бас энэ гишүүдийг оролцооч гэлээ. Бид бол мэдээж дэмжиж оролцох зүгээр миний хувьд бол тэрэн дээр бэлэн. Бас хүмүүсүүдтэй санал бодлоо солилцон ийм хэлбэрээр нь одоо явуулах талаас нь нэлээн өргөн хүрээтэй авч үзээд, тэгээд Засгийн газраас оруулж ирсэн саналыг одоо бол зарчмын хувьд дэмжиж байна. 

Ингээд явах юм бол бидний хийж байгаа ажил үнэхээр энэ чинь их мөнгө шүү дээ. Одоо бараг улсын 2 жилийн төсөвтэй бараг тэнцэх мөнгийг үнэхээр нэг тийм үлдэцтэй, үр өгөөжтэй ийм байдлаар л хэдүүлээ зарцуулаад, эхнээс нь зөв гольдрилоор нь залаад явчих юмсан гэсэн бодолтой байна. Баярлалаа.

Д.Арвин: -Очирбат гишүүн.

Д.Очирбат: -Хүний хөгжил сангийн хуулиндаа өөрчлөлт оруулах зайлшгүй шаардлагатай байгаа юмаа. Засгийн газраас өнөөдрөөс оруулж ирж байгаа өөрчлөлтийн бодлого бол маш зөв, дэмжиж байна. Иргэдтэйгээ уулзаад явж байхад бол заавал ч үгүй тэр хүүхдийн мөнгө гэж нэхээгүй байгаа юмаа. Энэ мөнгийг ер нь олгож байгаа энэ мөнгийг Хүний хөгжил сангаас олгож байгаа энэ мөнгийг сар тутамдаа хүртээмжтэй, бөөнөөр нь олгоод, инфляци, янз янзын тэр худалдаа наймаачдыг эрээнийг дэмждэг гэдэг асуудлаар биш сар сар тутамдаа өрх гэртээ орлоготой байх энэ асуудлыг л иргэд маань тавиад байгаа юм. Өнгөрсөн чуулганы завсарлагаанаар ч гэсэн бас иргэдтэйгээ уулзаж явж байхад энэ асуудлыг тавьж л байсан.

Тэгэхээр энэ байдлыг судалж бариад Засгийн газраас бас энийгээ 10, 10 мянгаар, 20, 20 мянгаар өгөхөөр болж байна л даа. Цаашдаа энэнтэй уялдуулаад бас нэг асуулт байгаа юм л даа. Ер нь бол сая 500-гийнхаа 500 мянгыг нь бэлнээр олгоё гэж байгаа юм. Тэгэхээр 11 ондоо 20, 20 мянгаар гэдэг чинь 12 сар 240 мянга. 240 мянга цаашдаа дахиад 11 оноосоо хойш бэлэн мөнгө ер нь өгөх юм уу? Ийм боломж байгаа юм уу? Дахиад Хүний хөгжил сангаасаа өгөх боломж байна уу гэж? Тэр 1 тэрбумын, тэр 1 сая төгрөгний асуудлыг нь гишүүд тэр нийгмийн даатгал, шимтгэл, боловсрол, бүхий л асуудлуудаар ярьж байна л даа. Тэрэн дээр бол тухайн саналыг бас орон нутгаас нь авч, иргэдийг тэр нөхөрлөл компани болгож, аж ахуйн нэгж болгож, санаачлагыг нь их өрнүүлээд, Засгийн газраас тэр аймаг, нийслэл, сум, дүүргийнхээ тэр захиргааны ажилчдыг тэр нийгмийн халамжийн ажилчдыгаа сайн шахаж ажиллуулж, судалгаа юмыг нь авахуулж, энэ тал дээр нэлээн гүнзгий судалгаа авсны үндсэн дээр энэ талыг нь их дэмжиж өгмөөр юм шиг байгаа юмаа. 

Үнэндээ бол Засгийн газар, Их Хурлаас маш олон санал санаачлагуудыг их гаргаад байдаг, маш олон зүйл дээр олон шийдвэрүүдийг зөв зохистой шийдвэрүүдийг гаргаад байдаг. Захиргааны байгууллага дундаа, тэр аймагтаа, нийслэлдээ, дүүрэгтээ энийг хийж хэрэгжүүлэх яг тэр нөгөө анхан шатны төрийн захиргааны албан хаагч нар маань харамсалтай нь их дутуу ажиллаад байна уу гэж харагдаад байгаа юм. Хүнд суртал ихтэй байна, чирэгдэл ихтэй байна гээд. Тэгэхээр бол тэр хороон дээр байгаа иргэдээсээ тэр аж ахуйн нэгж нөхөрлөл болчих тэр санал санаачлагуудыг нь, ажилгүй байгаа залуучуудыг нь бүртгэж ажилтай болгох, тэр жижиг, дунд үйлдвэрлэл ямар боломж байгаа тэр бүгдийгээ бас сайн судалж гаргаж ирсний үндсэн дээр тэр хөрөнгийг бас нийлүүлж, өрх, иргэн бүр орлоготой байх л ийм зарчмыг бодож олгомоор юм шиг байгаа юм. Түрүүний асуултандаа хариултаа авъя.

Д.Арвин: -Хүрэлбаатар сайд.

Ч.Хүрэлбаатар: -Очирбат гишүүний асуултанд хариулъя. Энэ ондоо бол бид нар 120 мянгаар олгочихож байгаа. Ирэх жил 240 мянгаар гэж бодож байгаа. Тэгэхээр дунджаар 500 мянгыг олгоно гэж үзэх юм бол 360 бол ингээд 10, 11 онд оногдчихно, тэгэхээр 12 ондоо л 140 мянган төгрөг бэлтгэж байгаа юм. Үүнийгээ 7 сарын 1 хүртэлх хугацаанд хуваагаад бэлнээр олгочихно гэдгийг гэсэн ийм тооцоотойгоор Засгийн газар ажиллаж байгаа. Тухай болгонд нь УИХ-д оруулж ирж шийдвэрээ гаргуулж авна.

Мөн бусад санал бол сая Бат-Үүл гишүүн, Очирбат гишүүн, Алтангэрэл нарын гишүүдийн санал үндсэндээ санал байнаа гэж ойлгож байгаа. Энэ дээр бид нар Засгийн газар дэмжиж ажиллана. Энэ боломжийг ашиглаад та бүгдэд хэлэхэд манай энэ Баярсайхан даргатай Хөдөлмөр халамжийн үйлчилгээний газрын хамт олон бол энэ дээр үнэхээр сэтгэл гаргаж, өдөр шөнөгүй сууж ажилласан. Сум, орон нутагт, орон нутгуудад бол бас удирдлагууд нь, төр, захиргааны байгууллагын хувьд дэмжиж ажилласан гэдгийг би бол энд хэлмээр байна. Энд төрийн ажиллагсдын үйл ажиллагааны сэтгэл юм уу чармайлт бол дутагдаагүй. Орон тоон дээр бас анхаарч үзэх ёстой юмнууд байгаа юм болов уу гэдэг сэтгэгдэл төрсөн. Яагаад вэ гэвэл нэг бол илүү цагаар ажиллуулж байгаад хөрөнгө мөнгийг нь ч гэсэн шийдэж өгөөд явахгүй бол үнэхээр энэ хамт олон бол сайн ажилласан гэдгийг бас энэ Нийгмийн хамгаалал, Арвин даргатай энэ Байнгын хорооны хамт олонд хэлье гэж бодож байгаа юм.

П.Алтангэрэл: -Би түрүүний асуултаас нэг юм. Оюутнууд энэ намар яах юм?

Ч.Хүрэлбаатар: -Тийм, оюутнуудын бол ингэж байгаа юм. Саяын тэр зээлтэй холбоотой судалгааг авахад хэлж байгаа юм. Яг 798 мянган хүн зээлийн төлбөртөө хаая гэсэн байна лээ. Түүнээс нь үзэхээр нэг малчдын зээл бол 200 байсан байх аа, байгаад үлдсэн 500 гаруй мянга нь бол яг энэ оюутны зээл юм байна л гэж харсан. Тэгэхээр саяын судалгааг аваад бид нар яамдууд дээрээ яам болгон дээр голлох яамдууд дээрээ ажлын хэсэг гаргачихсан ажиллаж байгаа. Тэгээд энийг саналаа боловсруулаад энд 8 сардаа Засгийн газрын хуралдаан дээр шийдвэрлээд, 11 оны төсвийг өргөн барихдаа энэ асуудлуудыг эцсийн байдлаар гаргалгаагий нь хийж өгнөө гэсэн ийм бодолтой байгаа. Зүгээр миний хувь хүний хувьд энэ ажлын хэсгийг нь ахалж байгаа хүний хувьд дотроо бодоход бол 10-11 оны энэ сургалтын төлбөрүүдийг бас шийдэх эндээс шийдэхэд бол болохгүй зүйл байхгүй л гэсэн бодолтой байгаа.

П.Алтангэрэл: -Тэгвэл энэ намраас бол оюутны сургалтын төлбөрийг сангаасаа шийдээд явах боломжтой гэсэн хариу, шийднэ гэж хэлж болох уу?

Ч.Хүрэлбаатар: -Эцсийн шийдлийг бол УИХ бид нар хөрөнгө мөнийг нь баталж өгөх замаар шийдэх учраас намрын чуулганаар эцэстээ нэг талдаа гарнаа л гэж үзэж байгаа юм.

Д.Арвин: -Алтай гишүүн. Түрүүчийнхээ яриан дээр үү. Алтай гишүүн түр хүлээж бай даа. Очирбат гишүүн.

Д.Очирбат: -Тэр нөгөө одоо жишээлбэл 360 мянгаа шийдчихлээ шүү дээ тиймээ. 10, 11 ондоо. Үлдэж байгаа 140 мянгаа дахиж оруулж ирэх юм уу? Одоо энүүгээрээ шийдчихгүй юм уу? 12 ондоо орох юм уу?

Ч.Хүрэлбаатар: -Энэ дээр ийм байгаа юмаа Очирбат гишүүн ээ. Яг энэ хувь хэмжээг тогтоохыг бол УИХ-ын тухайн он ондоо тогтоол гаргах юм байна лээ. Одоо бидний өөрчлөлт оруулахаар орж байгаа, өргөж байгаа энэ тогтоол бол зөвхөн 10 оны хувь хэмжээний тогтоол. Тэгэхээр 11 он, 12 он гээд тухайн үед нь төсвийг өргөхдөө бид нар УИХ-ын тогтоолын төслийг давхарт нь өргөөд яваад байх юм байгаа юм. Тэгэхээр 11, 12 оны тэр хэмжээнүүдийг тухайн үед УИХ дээр хэлэлцэж байгаад шийдвэрлэнэ гэсэн.

Д.Арвин: -За Алтай гишүүн.

З.Алтай: -Баярлалаа. Энэ бэлэн мөнгө тараана гэдэг бол төрийн хамгийн муу менежмент шүү дээ. Хамгийн залхуу, хамгийн тэнэг төр л иргэддээ ингээд бэлэн мөнгө тараадаг байхгүй юу. Одоо манай өнөөгийн төр бол яг ийм л маанаг гэдэг юм уу, мангар гэдэг юм уу, залхуу гэдэг юм уу ийм муу менежменттэй төрийн үйл ажиллагааг өнөөдөр иргэддээ явуулж байна шүү дээ. 70 мянга ч тараалаа, хэдэн тэрбумаар нь тараалаа шүү дээ. Хэний амьдрал дээшилсэн бэ өнөөдөр. Хэн төрд та нарт алга дарам захиа бичсэн үү. Наад мөнгө чинь амьдралд их хэрэг болоод, их баярлаж байнаа. Баярласан шүү гэж. Байхгүй шүү дээ. Одоо дахиад нөгөө мөнгөө хэзээ өгөх гээд байгаа юм бэ, хэдийг өгөх юм бэ, нэмээч гэдэг ийм л юм тавьж байгаа шүү дээ.

Энэ маягаар явах юм бол энэ наад энэ улс орон дампуурна, энэ мөнгөний бодлого, инфляци, үнийн өсөлт наадах чинь галзуурдагаараа галзуураад л, төр засаг банк юу нь ч барьж чадахаа байх ийм хэлбэр рүү өнөөдөр орж байна шүү дээ. Өнөөдөр дандаа тийм л юм ярьж байна шүү дээ. Хэзээ өгөх юм бэ үлдэгдлийг нь гэж. Түрүүчийн хэлдгээр Бат-Үүл гишүүний хэлдгээр. Тэр маш зөв санаа шүү дээ. Хэдэн триллион төгрөг байгаа. 1.5 саяаа та нар 2.7-доо үржээд үзээрэй. Наад өгөх гэж байгаа мөнгөөр чинь байна шүү, одоо дунджаар одоо юу гэдэг юм. Нэг жижиг, дунд оврын үйлдвэрийн тоног төхөөрөмжийг 20-25 мянган доллараар авъя гэж бодъё. Бодоод үзээрэй. 234 мянган ширхэг жижиг, дунд үйлдвэрлэлийг бий болгох ийм их хэмжээний л мөнгө шүү дээ. Өнөөдөр нэлээд хувь нь юу ч бий болсонгүй шүү дээ. Бид саяхан хууль гаргаа биз дээ. Жижиг, дунд үйлдвэрлэлийг дэмжье, гадаадаас оруулж ирж байгаа жижиг, дунд үйлдвэрлэлийн бүх тоног төхөөрөмжийн сэлбэг хэрэгслийнх нь хамт бүх татвараас чөлөөлөөд хаячихсан шүү дээ. Зөв бодлого байсан шүү дээ. 

Одоо энэ бодлогынхоо залгамжийг өнөөдөр энэ бэлэн мөнгө тараах биш энэ бодлого руугаа Засгийн газар чиглүүлж өгөх ёстой шүү дээ. Яагаад ийм бодлогыг өнөөдөр хийхгүй зүгээр бэлэн мөнгө, бэлэнчлэх сэтгэлгээ хийгээд байгаа юм бэ гэж. Энийг би Засгийн газрыг журам гаргаасай гэж бодож байна. Хүрлээ сайдын хэлсэнтэй би санал нэгдэхгүй байна. Энэ юмыг хүчээр хийж болохгүй ээ, ард түмнээсээ санал асууя гэж. Энэ ард түмэн чинь биднийг бид яаж амьдрах ёстой юм бэ, энэ нийгэм яаж явах ёстой юм, яаж хөгжих ёстой юм гэдгийг та нар минь мэд гээд биднийг төлөөлөл болгоод сонгосон юм байгаа биз дээ. Тэрнээс чинь хаашаа юм хорооныхоо хэдэн улсуудаас асуугаад л, гутлаа чирээд явах уу? Нэг сумын нэг аймгийн хэдэн жалгаар явж ард иргэдээс асуух юм уу? Яах гэж төр байдаг юм. Төр гэдэг бол бодлого барихын тулд энэ нэг 76 нөхөр юм ярьж сууж байдаг юм. Бид энэ ард түмний төлөөлөл болоод энд байж байгаа шүү дээ. Юм болгоныг асууна гэж хаашаа харсан юм байдаг юм бэ. 

Энэ хэдэн триллион төгрөгийг өгөх гэж байгаа бол жижиг, дунд үйлдвэрлэлийг нь байнгын ажилтай орлоготой болгох тал дээр төр бодлого барих ёстой. Хүчээр хийх ёстой энийг. Асуугаад байх ч юм биш. Бид эсрэг юм хийгээгүй. Бидний өмнө зүгээр тараагаад өгчихсөн мөнгө чинь баас болоод гарсан гэдгийг бид бүгд л мэдэж байгаа шүү дээ. Яагаад энийг Засгийн газарт Их Хурал үүрэг болгоод, бүр журам гаргаад, энийг бүр далайцтай, улс орны хэмжээнд бүр кампанит ажил болгоод явуулахгүй яагаад энийг зүгээр ингээд асууя гэдэг юм уу, одоо ингээд дараагийнх нь төдөнд тараагаад өгчихнө гээд ингээд суугаад байгаагий чинь ерөөсөө учрыг нь олохгүй байна шүү дээ. Монголын төрийг унагах гэж байгаа юм уу, ард түмнийг нь бүр сөхрүүлээд, мөнгө санхүү, инфляцид оруулаад бүр баллах гэж байгаа юм уу. 
Хэрвээ Таван толгой, Оюу толгой байгалийн нөөц байхгүй байсан бол Монгол Улс яаж хөгжих байсан юм бэ. Сингапур шиг, Хонконг шиг байсан бол бид хөгжлийн гарц чиг хандлага нь юу байх байсан юм. Өнөөдөр хүртэл бид тэрийг олж чадахгүй л байгаа шүү дээ. Зүгээр л хэдэн шороогоо зарж, тийм мөнгө олно, тэгж тараана гэдэг л юм өнөөдөр ярьж сууж байгаа чинь энэ чинь Монголд төр байгаа юм уу. Хөгжлийн бодлого гэж байгаа юм уу Монголд. Огт тийм юм өнөөдөр хийхгүй, ярих ч үгүй л байгаа шүү дээ. Энэ байгалийн баялаг байхгүй гээд Монголыг хэдүүлээ бодъё л доо. Тийм хөрсөн дээр хэдүүлээ сэтгэж ажиллах ёстой шүү дээ. Монголын хөгжлийн чиг хандлагыг. Өнөөдөр энэ дээр лаахайдаад толгойгоо  ажиллуулахгүй сууж байна шүү дээ. Дандаа бэлэнчлэх сэтгэлгээгээр. 

Тэгэхээр энийг бол Засгийн газар Хүрлээ сайд аа, тийм байдаггүй юмаа, айл болгоноос асуудаггүй юм. Төр гэж байдаг бол, бодлого гэж байдаг юм, бодлогоор хүчээр энийг зохицуулж хийдэг юм. Тэгэх эрхийг нь ард түмэн бидэнд өгсөн учраас зөв буруугаа бид харуулах ёстой, хийх ёстой гэж хэлэх гэж байна. Энийг бол зүгээр судалъя гэдэг юм уу, Засгийн газар авч үзье, ард иргэдийн саналыг сонсъё гэж би бол тэгж хойш нь, нааш нь, цааш нь тавьмааргүй байна. 

Нийгмийн одоо хүүхдийн мөнгө гээд бас нэг юм ярьж байна. 20 мянган цаас хүүхэд болгонд алагчлалгүй өгье гэж. Нийгмийн хамгааллын багц хууль та нар оруулж ирж байгаа биз дээ одоо. Хэдэн тэрбум төгрөгөөр бүх Монгол даяар яваад ядуу гэдэг иргэн нь хэн юм бэ гэдэг судалгаагий чинь хийх гээд одоо та нар гарах гэж байгаа биз дээ хөнжил пүүгээгээ бэлдээд. Хэн ядуу юм бэ, хэдэн хүүхэдтэй юм бэ, хэнийг харж үзэх ёстой юм бэ гэдэг асар том улсын хэмжээний судалгааг одоо бид хийх гээд мөнгийг нь баталчихаад явж байна шүү дээ. Тэр судалгаа чинь гараад ирэг л дээ. Үнэхээр амьдрах чадвар байхгүй, нийгмийн эмзэг хэсэг, тэр хүүхдээ тэжээж чадахгүй байгаа улсуудад нь наад тэр 20 мянга нь байна уу, 30 мянга нь байна уу өгье л дөө. Дахиад л хавтгайруулан олгоод л, хүний хүүхдийг алагчилж үзэж болохгүй гэж улс төр хийж шоудаад байх ямар хэрэгтэй юм бэ энэ чинь.

Бодлого байдаг бол өгөх ёстойд нь өгөөд, ингэж л явъя л даа. 600 хэд гэнэ вэ, 48 тэрбум төгрөг эхний ээлжинд шаардлагатай байнаа гэж. Солиотой их мөнгө шүү дээ. Дээр нь нэмээд сар болгон 20 мянган цаас бас иргэн болгонд өгнө гээд. Бусад дээр нь нэмээд нийгмийн халамжийн хичнээн олон мөнгөн сангууд өнөөдөр энд хүлээгдээд байж байна. Ингэж явбал яаж улс орны эдийн засаг, санхүү чинь дийлэх юм бэ. Энэний хариуцлагыг хэн хүлээх юм бэ. Би л лав хүлээхгүй, би хэлж байсан гэж л хэлнэ. Бодлого барьж, бодлогоор явуулж улс орныг, ард түмнийг ийм байдалд оруулснаараа хариуцлагыг нь танай 2 нам л хүлээнэ шүү дээ. Энд байсан улс төрчид л хүлээх ёстой шүү дээ. Ингэж төрийн бодлого хэлэлцдэг, ингэж явдаг, ингэж нэг тийм хөгийн өнөө маргаашаа харсан байдлаар, дараагийн сонгуульд гарах суудлаа бодож, улс орныг, ард түмнийг ингэж сөхрүүлж, ийм гуйланчлалын байдалд, бэлэнчлэх сэтгэлгээний байдалд оруулсныхаа хариуцлагыг танай 2 нам л хүлээх ёстой гэж би хэлж байгаа байхгүй юу. Энэ бодлогоо өөрчлөөч ээ л гэж. Ийм байж болохгүй гэж.

Зарим улсууд хэлж байна лээ шүү дээ. Хөөрхий малчид зуднаар малаа алдчихсан, энэ зээлийг нь банкных нь зээлийг нь хэдүүлээ төлбөл яасан юм бэ гэж. Хэн төлөх юм бэ, би төлөх юм уу. Татвар төлж ажил хийсний гай ланчгийг би үүрэх ёстой юм уу. Яагаад заавал тэгж нутаг жалгын дов үзэл гаргаж, юм болгоныг ажил хийдэг, юм бүтээдэг, хөлсөө гаргаж, татвараа төлдөг улсууд нь ял эдэлж байдаг энэ нийгэмд. Зүгээр суугаад арчаагүй байсан улсууд нь дандаа завшиж байдаг ийм тогтолцоог, ийм хууль эрх зүйн орчинг яагаад та нар бүрдүүлээд байгаа юм бэ. Эргэж бүх байдлаа нэг хараач ээ л гэж хэлэх байна. Ийм байвал Монгол Улс хөгжихгүй шүү дээ. Ямар ирээдүй байнаа. Утгагүй ийм асуудлыг ярихаа би болиоч л гэж хэлэх байна.

Д.Арвин: -Хүрэлбаатар сайд.

Ч.Хүрэлбаатар: -Алтай гишүүний зарим саналтай санал нэг байна. Тэгэхдээ зарим зүйл дээр би санал нэг биш байна. Бид нар улсын зүгээс, улсаас баахан үйлдвэр барьж өгөөд, социализм гэдгийг бол байгуулаад үзсэн.  Барьж байгаа.

З.Алтай: -Барьж өг гээгүй шүү дээ. Хүрэлбаатар сайд аа. Одоо банкин дээр бид нар ярилцлага хийхэд байна шүү, банкны бүх захирлууд хэлж байгаа байхгүй юу. 

Ч.Хүрэлбаатар: -Таныг асууж байхад би юу ч асуугаагүй, юу ч хэлээгүй. 

З.Алтай: -Манайд бол маш их хэмжээний, тэгвэл би тодруулчихъя. Маш их хэмжээний мөнгө байна, мөнгө өгье гэвэл байна. Зээл гаргах боломж нь байна гэж байгаа байхгүй юу. Та өөрөө эдийн засагч хүн мэдэж байгаа шүү дээ. Энэ мөнгийг тараах юм бол инфляци, цаад үнийн хөөрөгдөл чинь тэртэй тэргүй та түрүүн хэлсэн, баталсан шүү дээ. Гарнаа, гарцаагүй гарна гэж. Тэгэхээр Бат-Үүл гишүүний хэлдгээр наад өгөх гэж байгаа мөнгөө байна шүү, уван цуван өгвөл наадах чинь юу ч болохгүй. Банкинд өгөөд, засаг баталгаагий нь гаргаад, бөөнөөр нь тэр хоршоолоод нийлэх гэж байгаа улсуудад нь саналынх нь дагуу өгөөд, тэр жижиг, дунд үйлдвэрлэлийнхээ юмыг хийчих л дээ. Энийг журам болгоод бодлогоор явъя л даа хэдүүлээ л гэх гээд байгаа байхгүй юу.

Ч.Хүрэлбаатар: -Үгүй ээ, би бол таны асуултанд эхлээд хариулъя. Та бол ингээд үйлдвэр улс орон даяар бариад өгөх хэрэгтэй гэж байна. Энэ нийгмээс бид нар явахгүй ээ. Тэгэхээр харин тухайн бид нар судалгаа авах гээгүй, аль хэдийнэ аваад дууссан. 6 сарын 15 гэхэд дуусгаад судалгаагаа авчихсан. Харин тухайн сум орны иргэд өөрсдөө мөнгөө цуглуулаад, яг орон нутагтаа шаардлагатай байгаа зүйлийг барьж байгуулахад ашиглана гэх юм бол энийг дэмжихэд бэлэн байна. Тэгэхгүй бол улсаас баахан үйлдвэр барьчихаад, нөгөө ард иргэд нь худалдаж авдаг мөнгөгүй бол тэр хүн чинь яах юм бэ? Энд бид нар хэд хэдэн үйлдвэр барьчихсан, бүгдээрээ л дампуураад дууссан юмнууд бол бид нар түүхэнд өнгөрсөн хугацаанд хангалттай харсан. Тийм учраас бид нар энэ эдийн засгаа ном журмаар нь явуулмаар байна.

Зүгээр төр бүгдэнгий нь зогсоож байгаад энэ ард түмэн юу юм, бид нар мэдэх ёстой гээд ингээд явна гэсэн төрийг ингэж барина гэж байгаа бол би санал нэг биш байна. 

З.Алтай: -Үгүй ээ, та буруу ойлгосон байна. 

Ч.Хүрэлбаатар: -Үгүй ээ, та тэгж хэлсэн. Тийм учраас. Та хэлж байна шүү дээ. Сонгосон гэж.

З.Алтай: -Бат-Үүл гишүүний юун дээр.

Ч.Хүрэлбаатар: -Яахав Хүрэлбаатар гэдэг хүн 2008 оны сонгуулиар азаар ч юм уу ингээд сонгогдчихсон. Гэхдээ би яг тухайн орон нутагт бүх ард түмний санаа сэтгэлийг мэддэг гэж би өөрийгөө онгирохгүй. Тэгэхээр төр бодлогоо явуулъя гэж үзэж л байгаа бол ард иргэдийн саналыг авах цагтаа авах л ёстой, сонсох цагтаа сонсох ёстой. Тайлбар өгөх ёстой бол тайлбарлаад, ингэж л яв гэж ирснийг л бид нар энэ тогтолцоонд шилжээд бид нар 20 жил болж байна шүү дээ. Алдаа оноогий нь мэдэж байгаа. 

З.Алтай: -… юм болгоныг … шүү дээ. Чи одоо битгий худлаа яриад байгаач дээ. 

Ч.Хүрэлбаатар: -Та өөрөө тэгсэн шүү дээ. Асуух шаардлагатай зүйлээ, Алтай гишүүн ээ, асуух шаардлагатай зүйлээ бид нар асууна.

З.Алтай: -Тэгээд наад бодлого чинь төрийн бодлого байх ёстой шүү дээ. Би чамайг ямар улсаас үйлдвэр бариад өг гэж байгаа биш, тэр санаачлагыг нь дэмжээд, нөхцөл бололцоогий нь төр хангаад өгөөч ээ л гэж байгаа шүү дээ. Боломжийг нь хангаад өгчих. Тэрнээс биш улсаас үйлдвэр барьж өг гэж би хэлээгүй шүү дээ. Санаачлагыг нь дэмжээч гэж байгаа байхгүй юу. Тэр бодлогонд байна шүү дээ.

Ч.Хүрэлбаатар: -Дэмжье гэсэн. Бат-Үүл гишүүний асуултанд хариулахдаа би дэмжинээ гэж хэлсэн.

З.Алтай: -Үгүй ээ, харин та нар энийг бүр журам болгоод бүр.

Ч.Хүрэлбаатар: -Тэгье тэгэхдээ санаачлага ард иргэдээс өөрсдөөс нь гаргамаар байна.

З.Алтай: -Энэ боломжийг.

Ч.Хүрэлбаатар: -Үүнийг зохион байгуулахад УИХ-ын гишүүд та бүгд тусалж өгөөч ээ гэж би өөрөө энэ дээрээс хариуцлагатай хэлсэн шүү дээ.

З.Алтай: -Засгийн газартайгаа хамтраад явъя, ард иргэд ийм бололцоо нөхцөл байна, энийг ойлгуулаад, ингэж болноо гэдгийг нь ингэх юм бол тэртэй тэргүй ард иргэд чинь нийлээд мөнгөн дүнгээ хуримтлуулж байгаад одоо хоршоолол нь болно уу, нөхөрлөл нь болно уу, гараад ирнэ шүү дээ. Тийм бололцоо байна гэдэг нь. Би ингэж л ярьсан шүү дээ. 

Д.Арвин: -Та хоёр яг адилхан юм яриад байна шүү дээ. Бие биенийхээ юмыг дэмжиж байнаа.

З.Алтай: -Тэрнээс би улсаас үйлдвэр барьж өг гээгүй шүү Хүрлээ даргаа. 

Ч.Хүрэлбаатар: -Тэгж хэлсэн бол баярлалаа. 

Д.Арвин: -Ерөнхийдөө санал. Одоо асуух асуулттай гишүүд дууслаа. Одоо санал хэлэх гишүүд байна уу? Бат-Үүл гишүүн.

Э.Бат-Үүл: -Ярьчихсан л даа. Гэхдээ би нэн ялангуяа Нийгмийн бодлогын байнгын хороо энийг Их Хурал дээр ч гэсэн их сайн ярилцах хэрэгтэй. Яагаад вэ гэвэл бид нарын энэ ярилцлага, саяны одоо жишээ нь Хүрэлбаатар сайд, Алтай бид нарын энэ ярьж байгаа бүх энэ маргаан чинь бол ард иргэддээ бид бас их зөв ойлголт өгөх бас чухал яриа болоод байгаа байхгүй юу. Тэгээд Хүрэлбаатар сайдад би тэр дэмжинэ гэж байгаад их баярлаж байна. Ер нь зүгээр мэдээж сонголт байх ёстой, журамлачих хэрэгтэй байгаа юм. Тэгээд Засгийн газар тэрийгээ зарлачихмаар байгаа юм. Тэгээд ингэнэ шүү гээд зарлачих. Тэгэхээр хүмүүс аандаа хөдөлгөөнд орох байх гэж горьдоод байгаа юм.

Юу вэ гэхээр манайд жишээ нь Сэлэнгэ аймаг бол ард иргэддээ уриалга гаргачихсан бүр. Тэгээд бүр тараачихсан аймаг даяараа. Ийм юм болоод байгаа юм. Хүрлээ сайд аа. Наана чинь нэг аюул, бид нар сандраад байгаа юм л даа. Юу нь аюул байна вэ гэхээр одоо манай Сэлэнгэ аймагт байна шүү дээ 51 тэрбум төгрөг очих байхгүй юу бэлэн. 500 мянгын үнийн дүн бол. 51 тэрбум төгрөг очих юм Сэлэнгэ аймагт. Хэзээ ч ийм мөнгө орон нутагт очиж байгаагүй. Жишээ нь Алтанбулаг суманд нэг суманд 2.5 тэрбум төгрөг очих гэж байгаа юм. Ийм мөнгө хэзээ ч. Тэгээд хүүгүй, эргэн төлөгдөх нөхцөлгүй тиймээ. Ерөөсөө зүгээр шууд л очиж байгаа мөнгө байхгүй юу. Энүүгээр бол сумдууд бол жижиг, дунд үйлдвэрийг нэг үйлдвэр ч байгуулахгүй, парк байгуулж чадаж байгаа юм. Тиймээ, энэ бол манай хөдөө аж ахуйд аягүй том хувьсгал хийх гээд байгаа байхгүй юу. Жишээ нь манай хөдөө аж ахуйд бүтээгдэхүүнээ боловсруулж, хадгалж чаддаггүй учраас ченжүүдийн гарт орчихоод байгаа юм. 

Малчид нийлээд л ноосоо самнадаг үйлдвэр авах юм бол ноолуураа самнаад л хадгалчихна шүү дээ тэр чинь тийм биз дээ. Ченжүүдийн гарт орохгүй. Өөрөөр хэлбэл бид нөгөө урд хөршийнхөө эдийн засгийн хараат байдалд орлоо гэдэг чинь тэрнээс гарна бид нар. Жишээ нь одоо махаа боловсруулаад л, тэгээд хиам болгох юм бол тиймээ хамаагүй нэмүү өртөгтэй ийм юм, энийг бол та мэдээж ойлгож байгаа л даа. Мэдэж байгаа. Би манай аймаг бол нэлээн тийм хатуу ард иргэддээ анхааруулсан байхгүй юу. Ийм боломжийг ашиглаж чадахгүй байна гэдэг бол нүгэл шүү гээд ингээд бүр одоо уриалга гаргачихсан. Зүгээр одоо бол жишээ нь банкууд аж ахуйн нэгжүүд яг сандарчихсан сууж байна лээ. Энэ одоо 20 мянгыг өгнө гэдэг дээр. Яагаад вэ гэхээр одоо инфляци болох юм бол банкнаас хүмүүс хадгаламжаа татах аюултай тиймээ. Хэт инфляцид автах юм бол хадгаламжаа татаад эхэлнэ. 

Компаниуд, яг тодорхой материаллаг баялаг үйлдвэрлэж байгаа үйлдвэрлэгчид одоо тэгж байна шүү дээ. Одоо бид нар чинь цалин мөнгөө нэмэхээс өөр аргагүй болчихлоо. Яагаад вэ гэвэл зүгээр суухад нь жилд 240 мянган төгрөг өгч байнаа. Энэнээс илүү нэлээн том цалин тавихгүй бол хүмүүс ажил хийхгүй болох гээд байна. Тэгээд цалингаа нэмэхээр үйлдвэрүүд бол дампуурах гээд байна бид нар. Тэгээд ингээд хаана хаанаа яг материаллаг үйлдвэрлэгчид ч сандарч байна, банк санхүүгийнхэн ч сандарч байна. Нэлээн аюултай юм руу явчихсан. Бид нар хөрөнгө оруулалт болгочих юм бол, нэн ялангуяа банкууд энэ дээр Засгийн газар банкуудтайгаа хамтарч ажиллаад хөрөнгө оруулалт болгочих юм бол харин бид нар энэ олон жилийн бэрхшээлээс, одоо яг суга гарчих гээд байгаа байхгүй юу. Энэ олон жилийн. Яагаад вэ гэвэл бид нар хөдөө аж ахуйгаа бол жишээ нь боловсруулах үйлдвэрлэлийн баазтай болгочих гээд байгаа юм л даа. Тэгээд энийг л нэг журманд нь хийгээд, тэгээд бүр Засгийн газар албан ёсоор энийгээ зарлаад, хэлээд ойлгуулмаар л байна. Санал л даа энэ.

Д.Арвин: -Хүрэлбаатар.

Ч.Хүрэлбаатар: -Ганцхан зүйл хэлье. Би Бат-Үүл гишүүнтэй бас зарчмын хувьд санал нэг байна. Гэхдээ энэ Хүний хөгжил сангийн тухай хууль гарахдаа энэ мөнгийг бид нар ингээд бүгдэнд нь ингээд тараагаад өгчихнө гэсэн ийм бодол бол байгаагүй ээ. Таны сая ингээд хуваагаад хэлж байгаа тоо бол нөгөө нийт анх хэлсэн 2.8 тэрбум долларын асуудал яригдаж байх шиг байна. Энийг Засгийн газар сая оруулж Хүний хөгжил сангийн тухай хууль хэлэлцүүлэхдээ, энэ хуулийн төслийн ажлын хэсгийг би өөрөө ахалсан шүү дээ. Манай 2 намаас орсон ажлын хэсгийн гишүүд орж байгаад. Тэгээд энэний зорилго нь юу вэ гэхээрээ энэ их мөнгийг бид нар юунд зарцууулмаар байна вэ, хүмүүсүүд идэж уугаад гаргачихдаг тэр зүйл дээр зарцуулах уу, арай өөр зүйл дээр зарцуулах вэ гэж үзэж байгаад үнэхээр монголчуудын хувьд нэг номерын асуудал байгаа энэ эрүүл мэндийн асуудлыг шийдэхэд нь зарцуулъя гэж хэлсэн. 

Саяын энэ судалгаа аваад үзэхэд 450-иад мянган иргэн энэ зарцуулга авнаа гэдгээ хэлчихсэн байж байгаа. Мөн энэ их хэмжээний мөнгийг боловсролдоо зарцуулъя гэж үзэж байгаа. Ингээд энэ мөн тэтгэврийн болон эрүүл мэндийн даатгалын асуудлыг шийдвэрлэхэд хэрэглэе гэж хэлсэн. Дараа нь орон сууцны асуудлыг шийдэхэд. Гэтэл энэ чинь бараг 500-гаад мянган хүн орон сууцны асуудлаа шийдвэрлэхэд зарцуулмаар байна гэсэн. Тэгэхээр энэ их мөнгүүд бол тэр орон сууцны хорооллыг барьж байгуулахад явах нь үнэхээр гарцаагүй болсон. Сая шинэ бүтээн байгуулалт гээд ажлын хэсэг гаргаад батлаад өгсөн. Ингэхээр энэ их хэмжээгээрээ мөнгө нь хуваагдаж очихгүй ээ. Эд нар бол саяын боловсрол, эрүүл мэнд, даатгалын тогтолцоо, орон сууц руу явахаас гадна одоо бэлэн мөнгөн дээр байдаг ид мөнгөний.

Э.Бат-Үүл: -Би бэлэн мөнгийг л ярьж байна л даа. 

Ч.Хүрэлбаатар: -Тэгэхээр бэлэн мөнгөний олгож байгаа саналтай Бат-Үүл гишүүн таны саналтай 100 хувийн санал нэг байна. 

Э.Бат-Үүл: -Засгийн газар сайхан зарлаад.

Ч.Хүрэлбаатар: -Үүнийгээ бид нар зарлах хэмжээ, идэвхжүүлэх ийм арга хэмжээг авъя.

Д.Арвин: -Санал хэлж, Бямбацогт гишүүн санал хэлэх үү.

С.Бямбацогт: -Энэ саяны яг үнэхээр Бат-Үүл гишүүний хэлдэг бол гарцаа байхгүй зөв байгаа юмаа. Бид нар энэ 500 мянга, 1.5 их наяд төгрөг. 1.5 их наяд төгрөгөөр Монгол Улсын 330 суманд, суманд нь таарсан хэрэгцээгээ хангах үйлдвэрүүд, жижиг жишээлбэл оёдлын цех, талхны цех, хиамны цех гэдэг юм уу нэг махан зоорь ч гэдэг юм уу зоорь гээд ийм юм хийчихэж болж байгаа юм. Сум дунд хийж байгаа юм. Аймагт хийж байгаа юм. Аймаг, бүс нутгийн дунд хийж болж байгаа юм. Ингэхдээ хүмүүст энийг аягүй сайн итгэл үнэмшилтэй суртал ухуулгыг нь хийгээд, та тиймээ энэ 500 мянгаараа ийм үйлдвэрийн хөрөнгө оруулаа, хувьцаагий нь эзэмшээ, та ингэснээрээ ногдол ашигтай болно, өмчтэй болно. Дээрээс нь та энэ үйлдвэрт хамгийн эхний ээлжинд ажиллана, сайн ажиллах юм бол ашигтай ажиллаад, цалин авна. Энийг сайн ойлгуулаад өгөх юм бол ард иргэд өнөөдөр бэлэн мөнгийг зүгээр аваад ингээд хэрэглээд, өдөр тутам хэрэглээд ингээд дуусахаас биш эргээд тэр авч байгаа мөнгө нь хувьцаа болоод, тэр хүнийг өмчтэй болгоод, тэр хүнийг байнгын ажилтай болох ийм боломж байгаад байгаа юм л даа. 

Энэ дээр хавраас хойш одоо байнга ярьж байгаа. Засгийн газарт энийг оруулаач ээ, энийг шийдээч ээ, энэ талд нь жаахан суртал ухуулга хийж өгөөч ээ. Иргэддээ бид нар хэлээд ойлгуулах юм бол иргэд ойлгоно шүү дээ. Энэ 10 мянган төгрөг, энэ 100 мянган төгрөг, энэ 500 мянгыг бид нар зүгээр аваад ингээд хэрэглээд дууссанаас энүүгээрээ ингээд өмчтэй болчихъё, хувьцаа эзэмшдэг больё, ногдол ашиг авдаг болчихъё, ажлын байртай болчихъё, эргээд энэ дотооддоо үндэсний боловсруулах үйлдвэр дээр сэргээн хөгжүүлчихье гэдэг асуудлыг ойлгуулах юм бол манай ард түмэн дэмжинэ. Энэ дээр л одоо Засгийн газар аягүй сайн ажилламаар байгаа юмаа. Энийг жаахан анхаарч өгөөч ээ л гэж хүсмээр байна.

Д.Арвин: -Би нэг ганц санал хэлчихье. Би сая гишүүдийн яриаг сонсоод байна л даа. Бид нар энэ Хүний хөгжил сангаасаа 500 мянга өгөх гээд ядаж байна л даа. Тэгээд тэр өгөх мөнгийг нь бид нар эндээс нь зааварлаад л, бид яаж амалж, өгсөн. Би бэлэнчлэх сэтгэлгээний эсрэг бол байгаа. Гэхдээ нэгэнт өгнө гэчихсэн, өгч байгаа дээрээ бүгдээрээ тэгж ч байж барь, ингэж ч ажиллая гээд 500 мянган төгрөгийг хувь хүн одоо байранд өгөөд, хэдэн төгрөгний байр авах билээ дээ тэгээд. Ингэж хэт их. Тэрнээс гадна үйлдвэрлэл дэмжих өчнөөн хөрөнгө мөнгө байгаа шүү дээ. Хөдөлмөр эрхлэлтийг дэмжих сангийн мөнгө байна. Цаашлах юм бол бид нар хөдөө аж ахуйн үйлдвэрлэлийг дэмжих сум суманд өгч байгаа мөнгө байна. Энэ бүх юмаараа үйлдвэр барихаас биш өгч байгаа 500 мянгад нь одоо дийлэнх нь бид нарын энэ мөнгийг хүлээгээд л банкныхаа зээлийг төлөөд л ингэж л бараг дуусах байгаа шүү дээ.

Тэгэхээрээ бүгдээрээ одоо энэ өгөх гэж байгаа 500 мянган дээр нь тэгж ч юм хийе, ингэж ч юм хийе гээд бас энэ мөнгө 500 мянган төгрөгөөр хэн байр авах вэ, хэн том үйлдвэрлэл хийх вэ, хэн одоо ашиг олох вэ, энэ дээр нь бол энэ мөнгөн дээр би нэг тийм айхтар том юм яриад байх хэрэггүй болов уу. Зүгээр Хөдөлмөр эрхлэлтийг дэмжих сангийн  хууль тэр хөдөө аж ахуйн чиглэлээр өгсөн сум болгонд өгөх ёстой мөнгөнүүд дээрээ л тийм юм ярихаас биш гэсэн ийм зүгээр би бодолтой байгаа. 

Алтай гишүүний түрүүн ярьдаг тэр халамжийн хууль бол манай Засгийн газраас ороод ирсэн. Уг нь бид дэмжээд Их Хурал дэмжээд, Байнгын хороо дэмжээд явж байгаа. Бид нар ядуу эсэхээ, ер нь их хэцүү хүнд эсэхээ тусад нь аваад дэмжээдэхье гээд л ингээд бид энэ хуулийг сайн явуулж байтал өнөөдөр АН-ын, Хувьсгалт намын 2 бүлэг маань хоорондоо яриад л, АН-ын бүлэг ерөөсөө ядуу хүмүүсүүдийг бараг зүдүү гэхгүйгээр одоо нийт дунд нь байна гээд ингээд л энэ ажлын хэсэг ерөөсөө ингээд л зогсчихсон. Халамжийн хууль өнөөдөр одоо зогсонги байдалтай, энэ хаврын чуулганаар хэлэлцэх ёстой байсан, одоо хэлэлцэж чадахгүй байна шүү дээ. 

Тийм учраас уг нь бодлого гарч ирээд байгааг УИХ энэ дээрээ авчирч ирээд, бүгдээрээ одоо бас зогсоогоод байгаа нэг тал байгаа шүү. Одоо тэгээд зорилтот бүлэг, ядуу бүлгээ тодорхойлж чадахаа больчихоод ийм юм бол Их Хурлаас бас биднээс намын бүлгүүдээс шалтгаалаад байгаа ийм зүйл байгаа гэж хэлмээр байна. 

Ингээд санал хэлж гишүүд дууссан. Ингээд санал хураая.

Тогтоолын төсөлд өөрчлөлт оруулах тухай УИХ-ын тогтоолыг хэлэлцэх эсэх асуудлыг УИХ-ын чуулганы нэгдсэн хуралдаанд оруулах нь зүйтэй гэсэн саналыг дэмжиж байгаа гишүүд гараа өргөнө үү. 10-8. Энэ асуудал дэмжигдлээ.

Ингээд манайх энэ Байнгын хорооныхоо санал, дүгнэлтийг Төсвийн байнгын хороонд хүргүүлнэ. Гэхдээ УИХ-д бас илтгэх байх аа. Ингээд УИХ-д хэн илтгэх вэ. Илтгэгчийг Алтангэрэл гишүүн илтгэе гэж байна.

Хоёрдугаар асуудалдаа оръё. 

Хүүхдэд мөнгөн тэтгэмж олгох тухай хуулийн болон мөнгөн тэтгэмжийн хэмжээ тогтоох тухай УИХ-ын тогтоолын төслүүдийг хэлэлцэх эсэх.

Төсөл санаачлагчийн илтгэлийг УИХ-ын гишүүн Батбаяр тавина.

Н.Батбаяр: -УИХ-ын гишүүн Гончигдорж, Оюунхорол бид 3 үндсэн хуульд заагдсан эрхийнхээ дагуу хүүхдэд мөнгөн тэтгэмж олгох тухай хуулийн төслийг санаачлан боловсруулж, Засгийн газраас санал авч, Их Хуралд өргөн мэдүүлж, өнөөдөр ингээд Байнгын хороогоор хэлэлцүүлж байна. 

Манай энэ хуулийн утга учир юундаа байгаа вэ гэхээр Монгол Улсын 0-18 нас хүртэлх бүх хүүхдэд сар болгон улсын төсвөөс 20 мянган төгрөгийг 2010 оны 7 дугаар сарын 1-нээс олгоё гэсэн саналыг дэвшүүлж байгаа агуулгатай юмаа. Яагаад энэ хуулийг санаачлах болов оо. Учир нь гэх юм бол урд түрүүчийн Их Хурлуудад хүүхдийн мөнгөний тухай хуулийг баталж, түүнийхээ дагуу хүүхэд болгонд, сар болгон 3 мянган төгрөг, улиралдаа 25 мянган төгрөг нийтдээ 136 мянган төгрөг, сард нь шилжүүлэх юм бол 11330 төгрөгийг өгч ирсэн. Энэ бол үнэхээрийн зөв зүйтэй байсан гэдгийг өнөөдөр сонгогч олон түмэн хэлж байна. 

Тэгээд манай энэ Их Хурлын өнгөрсөн оны 12 сард гаргасан шийдвэр буюу хүүхдийн мөнгийг олгож байсан шийдвэрийг цуцалсан явдал нь энэ Их Хурлын маш том алдаа байсан. Энэ алдаагаа засаа гэдэг шаардлагыг иргэд сонгогчоос маш их олноороо тавьж байгаа. Тэгээд тэрэн дээр үндэслээд нэг талаасаа. Нөгөө талаасаа гэх юм бол үнэхээрийн хүүхдийн мөнгө гэдэг бол зарим хүмүүсийн боддогоор зөвхөн халамжийн бодлого биш юмаа. Хүүхдийн мөнгөний бодлого гэдэг бол Монгол Улсын хүн ам зүйн бодлогын хөшүүрэг хэсэг юм. Хүүхдийн мөнгийг олгож эхэлсэн цагаас эхлээд төрөлтийн хэмжээ бол эрс нэмэгдсэн. Хуучин хүүхдийн мөнгө олгох байсан бол жилдээ нэг 45 мянган хүүхэд төрдөг байсан бол одоо төрөлт нэмэгдэж 70 мянга болж өссөн. Тэгэхээр үндсэндээ Монгол шиг цөөхөн хүн амтай улсын хувьд хамгийн чухал авч явах ёстой бодлого хүн ам зүйн бодлого байдаг. Тэр утгаараа хүн ам зүйн бодлогыг дэмжсэн энэ хүүхдийн мөнгөнийхөө бодлогыг цаашид үргэлжлүүлэх нь зүйтэй гэж үзсэн учраас энэ хуулийн төслийг өргөн барих нь зүйтэй гэж үзээд өргөн барьж байгаа юмаа.

Засгийн газраас санал ирүүлэхдээ бол ерөнхийдөө зарчмын хувьд дэмжсэн санал ирүүлсэн байж байгаа. Засгийн газрын саналыг уншаад өгчихье.

Засгийн газрын саналд инфляцийн түвшинг нэмэгдүүлэхгүй байх зорилгоор Хүний хөгжил сангаас хүүхдэд сар бүр олгох хишиг хувийн хэмжээг үе шаттайгаар нэмэгдүүлэн 20 мянган төгрөгт хүргэж, сар бүр олгох нь зүйтэй байна гэж үзсэн байгаа. 

Тэгээд Засгийн газрын санал, манай санал хоёр юугаараа ялгаатай юм бэ гэх юм бол бид нар бол хүүхдэд сар бүр 20 мянган төгрөг өгье гэж хэлсэн бол Засгийн газар үе шаттайгаар өгье гэсэн байна. Хоёрдугаарт, бид энэ хүүхдийн мөнгөний эх үүсвэрийг улсын төсвөөс өгье гэсэн бол Засгийн газар Хүний хөгжлийн сангаас олгоё гэснээрээ ялгаатай байгаа юмаа. 

Тэгээд энэ хуулийн төслийг хэлэлцүүлж, шийдвэр гаргаж өгөхийг хүсье. Баярлалаа.

Д.Арвин: -Батбаяр гишүүнд баярлалаа. Төсөл санаачлагчаас асуух асуулттай гишүүд байна уу? Алга байна. Санал хэлэх гишүүд байна уу? Алга байна.

Хүүхдэд мөнгөн тэтгэмж олгох тухай хуулийн төсөл болон мөнгөн тэтгэмжийн хэмжээ тогтоох тухай УИХ-ын тогтоолын төслүүдийг хэлэлцэх эсэх асуудлыг УИХ-ын нэгдсэн чуулганд хуралдаанд оруулах нь зүйтэй гэсэн саналыг дэмжиж байгаа гишүүд гараа өргөнө үү. 10-7. Санал дэмжигдлээ. Баярлалаа гишүүд ээ.

Санал, дүгнэлтийг УИХ-ын нэгдсэн чуулганд Батбаяр гишүүн өөрөө үгүй танилцуулна уучлаарай. Бямбацогт гишүүн танилцуулах уу. Бямбацогт гишүүн танилцуулъя. 

Асуулгууд байна. Сайдууд байна уу? Хойшлуулчихъя даа. Энд нөгөө Эдийн засгийн байнгын хороо энд хуралдах гээд яаруулаад байгаа юм байна. Чуулганд орох ёстой асуудал. 

Гишүүд ээ, ингээд Байнгын хорооны хурал хаасныг мэдэгдье. Баярлалаа.

Хуралдаан 12 цаг 10 минутад өндөрлөв.

Соронзон хальснаас буулгасан:

Хуралдааны тэмдэглэл хөтлөгч
Д.Энэбиш

